
ASO LUA, 17 FEPUARI 2015 
 
  Na tauaofia le Fono Aoao Faitulafono i le itula e 9.00 i le taeao e tusa ai 
ma le Polokalame o Fonotaga a le Palemene 2015. 
 
  Na nofoia le Nofoa e le Fofoga Fetalai i le itula e 9.00 i le taeao.  
 
Tatalo. 
 
  FOFOGA FETALAI:  Ou te manatu e muamua ona ou taia le vai manino 
ma ou vai sausauina paia o lenei taeao, aua e talitonu ua pei o ni puao e utu i 
timuga le alofa ma le agalelei o lo tatou Tapaau Sili i le lagi ona ua mafai ona 
tatou aulia ma le manuia lenei taeao fou i le Fonousu a Samoa. E manatu foi 
o lea ua nofo fale tofiga o le paia na tofi, o paia na atofa, o paia na lupe aua le 
maualuga o lo tatou Maota i lenei aso i le afifio ma le papa-aao o lau Afioga i 
le Taitai o le Malo ma lau Kapeneta, ae tainane le paia maualuga i Minisita 
Lagolago. Ua afio foi lau Afioga i le Taitai o le Itu Agai ma le Sui Taitai 
aemaise le paia i lea tala-na-atoa o le tatou Palemene.     
  Le paia i Faauluuluga o Matagaluega a le Malo ma Faalapotopotoga, o tupu 
ma ee ma failauga, faletua ma tausi, saoao ma tamaitai aemaise le paia 
maualuga o alo ma fanau a lo tatou atunuu, o e o lo o aotauina aua le 
Iunivesite o Samoa o lo o tatou mafuta i lenei aso. Ia viia le Atua ona ua 
maua lenei laolao tatou te fesilafai ai i le manuia.   
  E momoli atu foi le faafetai tele i le tapuaiga a lo tatou atunuu o lo o tapuai 
faafogafoga mai, ua faafetai le tatalo. Ua faafetai le tapuai ona o lea ua toe 
alo lau Palemene aua le polokalame na atofa ma lupe, o le asō o le a toe 
faaauau ai le tatou Fonotaga.  
  E manatu e tumanu ae le tulogologo, o lenei foi taeao o se taeao ese i le tala 
faasolopito o lo tatou Malo ona o fuafuaga faataatitia a lo tatou Malo aua le 
faaleleia o le Maota Fono o lo tatou atunuu, o lea ua manatu ai ina ia siitia 
mai le tatou Fonotaga e pei ona tatou masani ai i Tiafau. O lea ua tatou see 
mai i inei i le Maota o Tui Atua Tupua Tamasese Efi aua lava le faaauauina o 
a tatou galuega. E pei ona silafia, ua tatau ona faaleleia le Maota Fono e pei 
ona i ai i le 40 tausaga talu ai. O se galuega tele ma o se galuega sa fauao ma 
faupo i Fonotaga sa fonotalatala ai le paia ma le mamalu i Tupu ma Ee, o 
Tootoouli o Samoa sa latou faia le faiva o aleaga aua le manuia o lo tatou 
atunuu. O lenei taeao, e manatu o lea ua tatou faasee mai ina ia faaauau pea a 
tatou galuega ina ia aua ne i to’alia. O le agaga ma le faamoemoe o le Malo, o 
Au nei o le Fofoga Fetalai ma le Palemene, ia papa-aveloa o tatou tofiga ma 
le valaauina. Po o fea lava e agai i ai faafitauli o le olaga, pe satia lo tatou vaa 
e ala i maota ma laoa, e faapena pea ona sailiili lo tatou atunuu i tulaga e tatau 
ona i ai aua le faatinoina.  
 
 



1404 

17 FEPUARI 2015 
 

Isi Faasilasilaga a le Fofoga Fetalai 
 
  O lenei la ua faatino le tatou Fono muamua lenei i inei i le Maota lenei o Tui 
Atua Tupua Tamasese Efi, e le o nisi tulaga, a o le faamoemoega ina ia taatia 
i lagatonu, ia faaauau a tatou galuega. Ua Maota tauave i ai le Palemene o 
Samoa i le Malae i Tiafau. E talitonu foi o le a taatia i lagatonu ona o lea ua 
tatou toe see mai i le Maota o Tupu o le atunuu. O Mulinuu ma Sepolataemo 
lava lea, o Lalogafuafua o le maota e faaali ai le tofa manusina e le soaina aua 
Upufai o lo tatou Malo.  
  E i ai le agaga ma le faamoemoe o le tatou polokalame ua maea ona 
faataatia i tulaga aloaia, o le agaga faafetai i le Atua ona ua faataunuu a tatou 
fuafuaga uma.     
 
 

ISI FAASILASILAGA A LE FOFOGA FETALAI 
 
  FOFOGA FETALAI:  A o le i amataina a tatou galuega e pei ona i ai le 
faatulagaina o a tatou galuega i ona tulaga masani, ou te talitonu o se taeao 
tulaga ese foi lenei taeao, ona o lea sa tatou taumavae i le Aso Fono ua tuanai 
atu a o faapena ona fai le faaiuga a le Fofoga Fetalai i le Taitai o le Itu Agai. 
Ou te talitonu e le folo molemoleina lo tatou auai faatasi i lenei taeao. O tu 
ma aga masani a le tatou Maota, o lea ua tatou fesilafai. O le talitonuga e le 
po pea se nuu ma o le upega e fili i le po ae talatala i le ao. O tu ma aga 
masani a le Maota, o lea ua tatou toe fesilafai aloaia, ae faatea ia pisa mo le 
nuu, ae ou te tuu atu le avanoa lenei i lau Afioga i le Taitai o le Itu Agai, ia 
tulai mai e fai lau saunoaga o lea ua tatou toe fesilafai i lenei taeao fou ma le 
faaaloalo.   
 
  Afioga Hon PALUSALUE FAAPO II (Taitai o le Itu Agai):  Lau Afioga 
i le Fofoga Fetalai, ou te tulai atu ma le agaga faaaloalo se i vaeatu le paia o 
le afifio o paia o le Maota lenei i ona tulaga faalupea. Ua manino foi lau 
saunoaga, o le Maota tauave lava le Maota i Tiafau aua le faautugatagi a 
Samoa. O lea foi ua maea ona e sii le viiga ma le faafetai i le Atua aua o lenei 
ua tatou toe tauaofia i Lana pule faamalumalu e le gata i le Maotaga nei, a o 
le tapuaiga a Samoa. Ia saga viia le alofa ma le agalelei o le Atua. 
  Lau Afioga i le Fofoga Fetalai, e ui lava ina poia faamanu i ofaga lenei taeao 
ona o le usu fiafia mai i lenei taeao i le tatou Fonotaga aua ua tea foi fatia ua 
sola, ma sa usitaia lava lau poloaiga. Sa alu ma le loto e tumu i le faamaualalo 
ane aemaise o le fia auai i le Fonotaga a le atunuu i lea po, ae peitai ane, leaga 
o lau faatonuga e tasi lava. O le poloaiga e ui lava ina taumafai atu le Sui 
Taitai ma lenei Vaega Faaupufai i lau tofa faaalia, ae ua faapea lava ona 
faataunuuina lau poloaiga. O lenei la taeao, sa ou manatu ua tea ia fatia. O lea 
ua tatou aulia mai lenei taeao fou, ma o lo o fofoga le Atua i le faatinoina o o 
tatou tiute ma faiva.  

Isi Faasilasilaga a le Fofoga Fetalai 
 
  Lau Afioga i le Fofoga Fetalai, ou te talitonu pau lava lea o le auala e maua 
ai lo tatou sulufaiga ma lo tatou faamagaloga, ua na o le Atua Soifua. Ou te 
talitonu foi ou te tatalo i le Atua ina ia faamagalo pe afai ua laavale se 
faamatalaga ma paopapa se upu i lea po, aua ou te talitonu lau Afioga i le 
Fofoga Fetalai, o lo o fofoga le Atua ina ia maua ai lo tatou faamagaloga. O 
lo o tapuai foi Samoa e tusa ai ma o tatou faiva ma a tatou galuega. Ou te 
talitonu, o ai tatou te sulufai i ai? Ua na o Iesu lava e maua ai lo tatou 
faamagaloga. 
  O le mea lea le tapuaiga a Samoa, afai ua i ai se pati ua sala, ou te talitonu o 
oe o le atunuu fai tama. A o le taumafai atu a lenei Itu toagaogao, e momoli 
atu le feau. E momoli atu ma tuualalo atu i le Afioga i le Palemia ma lena Itu 
o le Maota aua le taitaiga o le Malo. Afai la ua sala ai se faamatalaga lau 
Afioga i le Fofoga Fetalai, e leai o oe lava o le faasoasoa aemaise o le silasila 
i tulaga ina ia mafai ai ona oo atu se leo o lenei Itu. O le mea lea lau Afioga i 
le Fofoga Fetalai, ou te talitonu ia i ai se aoga o le mea na tupu. Ona pau lava 
lea o lau tatalo, tatou agai i luma, aemaise o lenei tausaga o le tausaga 
mulimuli o le tatou Paeaiga ma o le a maua foi se aoga mo le agai i luma i le 
mea na tupu. A o lau tatalo, ia faamagalo uma lava tatou e le Atua. O lau 
faatoesega foi lea, e faatoese i le Atua ia faamagalo mai ni sese, e le gata ia te 
Au, o lau Afioga i le Fofoga Fetalai ae faapea foi lea Itu i le Afioga i le 
Palemia ma lau Kapeneta, aua e leai lava se isi e atoatoa i luma o le Atua. 
Ona pau lava lau tatalo, ia saga faamanuia le Atua i lau Afioga i le Fofoga 
Fetalai, ia maua le tofa, ia utupupuina foi fulu o le segaula aua lou feagai ai 
ma tofi ma tiute i totonu o le Maota.  
  O se tala lea ma le faaaloalo lau Afioga i le Fofoga Fetalai, ia manuia tele 
lenei taeao i la tatou Fonotaga.   
 
  FOFOGA FETALAI:  Lau Afioga i le Taitai o le Malo, aumai le tofa.  
 
  Susuga Hon TUILAEPA FATIALOFA LUPESOLIAI AIONO NEIOTI 
SAILELE MALIELEGAOI (Palemia):  Lau Afioga i le Fofoga Fetalai, e le 
mafai foi ona ou nofonofo; e avea ai au ma sui o le Aiga Kapeneta ma lenei 
foi Vaega toatele ou te momoli atu ai le faamalo i le Taitai o le Itu Agai ma 
lana faatoesega i totonu o le Maota. O uiga lava ia faatamalii o le tatou 
Palemene, a i ai se amataga e tatau foi ona i ai se iuga. E leai lava se mea sa 
tatau ai ona tupu le mea na tupu, aua a toe foi i tua tatou, e ese le tamalii o le 
saunoaga faalaeiau a le Afioga i le Minisita, Afioga Hon Manualesagalala 
Enokati Posala. O le faaoloolomaau, o le lauga laveai, ae fana i le tu’tu’i lau 
Afioga i le Fofoga Fetalai. O le ala lena sa ou le tulai atu ai lava i lea aso, ona 
ua tele lou fia tulai atu ae ua ou manatu ua lava lau Afioga i le Fofoga Fetalai 
e faia le iuga. O lea la ua tatou faalogologo totoa i le saunoaga faatoese a le 
Taitai o le Itu Agai.   
  Le tatou vaega, tatou talia ma faaalia le agaga fiafia i le patipati mai. (Na 
faaalia le fiafia o le Vaega Faaupufai a le HRPP i le Saunoaga Faatoese a le 
Taitai o le Itu Agai i le Maota i le patipati o latou aao). 

Isi Faasilasilaga a le Fofoga Fetalai 
 
  Lau Afioga i le Fofoga Fetalai, o lena ua to le matupalapala. Ona pau lava 
lenei lau Afioga i le Taitai o le Itu Agai, a e toe faatoese i le Atua i au 
agasala, faatoese pea oe mo au lava agasala, aua o lea lava matou te iloa foi e 
matou faatoese mo a matou lava agasala ma au agasala. O lea ua e folafola 
mai o le a mamoe lau amio, e alu atu lava nei seia tau i le faaiuga o le tatou 
Fono ma o le a faapea foi ona matou mataitu, o le a faapena foi ona mamoe a 
matou amio. Aua e faapea lava se mea, a mamoe mai i ina ua mamoe atu foi i 
inei, ona sologa lelei lava lea o a tatou Fonotaga. Lau Afioga i le Fofoga 
Fetalai, o lea ua to le matupalapala, e faamalo atu foi i lou onosai ma le 
lavapapale. Na o oe lava lou Nofoa ae toatele matou, matou te faatiga loto ia 
te oe, ae fofo lava i lou onosai. 
  O la matou tali atu lea ma le agaga faaaloalo. 
 
  FOFOGA FETALAI:  Ou te manatu o lea ua soo taiao ma ua fetaui foi 
fola i tuleiga ma saunoaga o le taeao e ala i le faasilasilaga na tuuina atu e le 
Fofoga Fetalai. E manatu e le faia i tua upu o le tatou Maota. O lea foi na ou 
faaalia ma le manino le faasilasilaga, e talitonu o le a ou le toe asa le ogasami 
ua uma ona asa. O lea ua faafofoga ma le manino lo tatou Maota leaga o a 
tatou tu ma aga ia o lo o taui ai lo tatou va nonofo ma le va tapuia. Tulouna 
Faavae, tulouna Tulafono Tumau, a o Samoa o le atunuu ua uma ona tofi. E 
taui mea uma i a tatou Tu ma Aganuu faa-Samoa i le va fealoaloai. O lea ua 
saunoa manino lau Afioga i le Taitai o le Itu Agai ma e faamalulu i le Maota, 
ua saunoa foi le Taitai o le Malo, ia ave lea i uta. Ona pau lava lea o le 
tuualalo a le Fofoga Fetalai mo le paia ma le mamalu o le Palemene, aemaise 
foi lau Afioga i le Taitai o le Itu Agai, ia fua se tapu. O le Maota lenei o le 
Maota o le atunuu, o le Fono Sili a Samoa, o le faata mo le lumanai. O lea 
tatou te faatasi ma tupulaga lalovaoa o Samoa. O i latou taeao a o tatou nei. O 
lona uiga tatou te faia faataitaiga uma e tusa ma le savaliga a Samoa ina ia saa 
i maaomalie ma taatia i lagatonu Upufai o Malo.  
  O lea lau Afioga i le Taitai o le Itu Agai, a tu i le too ma tepa i le ata i le 
tatou mafutaga i lenei fa tausaga a o avea au ma Fofoga Fetalai, o lenei lava e 
olo le fua. E taualuga i lou lagona ma lou vaivai le ava tele ma le faaaloalo 
atu i lau afioga leaga o oe o lo o tau matuaina i lo tatou Maota. O oe ua avea 
ma Taitai o le Itu Agai ma lena Itu. E faamasino mai Samoa i avanoa ou te 
avatua. Ou te tuu atu le avanoa ma lou talitonuga e avatu le lagolago, leaga o 
lea Itu o le Maota o le Itu faitaulia, o le Itu e agaia le Malo. Ae e manatu e pei 
e ese lau silasila mai i lou saofai atu i luga i inei. E pei e te manatu faatauvaa, 
pe e te manatu ua na o au o se tama. Palusalue, o alofaaga molipo na. O 
manatunatuga ma lagona leaga ou te le i soona saofai i luga i inei. E 37 
itumalo o le Malo o Samoa lenei na tusiaao ia te au e leai sau palota. Na tasi 
moemoe ou te sau e tauave le Nofoa o le atunuu ma le faamamalu a le 
Palemene lenei, aemaise o le pale ma le ula a lou itumalo. 

Isi Faasilasilaga a le Fofoga Fetalai 
 
  E lua Aiga o Samoa, o Aiga Sa-Tupua ma Aiga Sa-Malietoa ma lona 
Faletolu e tausia Tupu ia. Le paia ia Saitupua ma le Atiluatoga, le paia ia 
Saletolo ma le Atumamoeulupua, Sa-Lealiifano ma Lesasataunamo ma le 
Lauti na Laulelei. Le paia i Aiga o Mavaega, le mamalu i Aiga, le Falelima o 
Saeseese ma le Fetalaiga ia Pao.     
  O le Fale Gagaifomauga, o le paia i le Alii o le Itu o Lavea na mua i malae, 
o Tupu o le Itu ma Tootoo o Finao o lea e tapuai i lou alofaiva. Palusalue, ia 
fuafua mai o lea e fuafua atu. Afai ua moni lau faatoesega i lenei taeao, o lea 
ua e faatoese i le Atua, leaga e leai se mea e punitia i le silafaga a le Atua i le 
tatou galuega lea e fai.   
  Ua toe o se aga tatou oo i le faiga filifiliga a Samoa mo le isi Paeaiga. O lea 
e silasila mai le Atua i le tagata ma lana e fai; fesili ifo le sui usufono ia te ia 
po o le a lana galuega lea e fai aua le manuia o le atunuu. O le fua tatou te 
lulu tatou te selesele.  
  Ona faata’i lea ma sou leo i lenei aso lau Afioga i le Taitai o le Itu Agai e le 
tau fai atu, o la e faafofoga mai lou itumalo. O lau tautinoga lenei na fai i se 
tasi o o’u tama faale-Agaga, o le lupe faalele a Aiga Sa-Tunumafono, Susuga 
i le Faafeagaiga Panapa Fata Too, “Ou te le faatulaia se sui usufono i fafo i 
lau Nofoaiga faa-Fofoga Fetalai.” Ona o le a? E ava tele i le paia ma le 
mamalu o le Maota.  
  E faamalulu atu i lau susuga i le Faafeagaiga Taulagi o lou itumalo ona ua le 
ogatusa lou manatu ma le finagalo o le Atua. O le finagalo o le Atua e toe 
avatu lau faamanatu i le paia ma le mamalu o le Maota. E le o Tulafono ae 
taui mea uma i lo tatou va nonofo ma le va fealoaloai. O lea ua saunoa lau 
Afioga i le Taitai o le Malo e pale laei i lenei aso, ia fai malu ou faiva. E le 
faigofie lau Afioga i le Palemia ma le Kapeneta. O le aulapa uta ma le aulapa 
tai, le laumea toli e le savili, le tala i le vai ma le usoga, o lo o lafo atu lelei 
ma leaga i tauau o le Malo ma lau Afioga ma le Kapeneta, ua faamalo le 
onosai.  
  Le paia ma le mamalu o le Palemene i lenei aso, o le vaa lenei o le vaa tele o 
le atunuu. Ua sii i tai ma ua loloto le sami. E leai se tautai matapalapala e atoa 
liu o lona vaa. A o le tatalo a le Fofoga Fetalai, oloolopitovaa. E a le ana isi 
ae a le puna isi, ona tatou oloolopitovaa lea ina ia malu le sa folau o Samoa. 
O le tatou galuega e fai faatasi aua le manuia o le atunuu. Aua e ae ma le 
manuia faiva pe a tatou galulue faatasi. O le tatou tutu faatasi, o le manuia 
lena o lo tatou atunuu.  
  O au toe upu, Saumani lea Itu o le Maota, Saumani lea Itu o le Maota ae 
Saumani Afaese le Fofoga Fetalai. O lou tofiga o lea ua e faalanumaaveave 
ina ia toa lelei ma taatia i lagatonu le Fonotaga a lo tatou atunuu. O le agaga 
ma le faamoemoe, e le o le fia niuali po o le fia tagata iloa, ae ia tatou iloa 
ona tausi le mamalu o lo tatou Maota. Ia faaaloalogia o tatou Nofoa i le afio 
atu o le Taitai o le Malo ma le Kapeneta, lau Afioga i le Taitai o le Itu Agai 
ma lea Itu o le Maota aemaise foi le Fofoga Fetalai.    

TUUINA ATU O PEPA 
 
  Na tolaulauina e le Failautusi Pepa nei ua faataatia i luga o le Laulau a 
Fono e tusa ai ma le T.T.48. 
 

1. S/R 2015/1, Poloaiga a le Ofisa Tausi Mavaega a le Malo (Fua 
Faatatau o Tupe Tului o Faaputugatupe Lautele) 2014. 

2. S/R 2015/2, Poloaiga o le Galuega tau Falepuipui ma le Toefuataiga 
(Fesiitaiga o Sui o le Galuega tau Leoleo) 2014. 

3. S/R 2015/3, Poloaiga o le Faleaogaina o le Galuega tau Falepuipui 
ma le Toefuataiga (Fesiitaiga o Sui o le Galuega tau Leoleo) 2015. 

4. S/R 2015/4, Poloaiga o le Galuega tau Falepuipui ma le Toefuataiga 
(Fesiitaiga o Sui o le Galuega tau Leoleo) 2015. 

5. S/R 2015/5, Poloaiga Aoao o Tau o Oloa (Nu.1) 2015. 
6. P.P.2014/2015 Nu.195, Lipoti Faaletausaga a le Matagaluega o 

Pisinisi, Alamanuia ma Leipa Iulai 2012-Iuni 2013. 
7. P.P.2014/2015 Nu.196, Lipoti Faaletausaga a le Matagaluega o Tina 

ma Tamaitai, Atinae o Nuu, Afioaga ma Agafesootai mo le Tausaga 
Faaletupe faaiuina Iuni 2014. 

8. P.P.2014/2015 Nu.197, Lipoti Faaletausaga a le Matagaluega o 
Aoga, Taaloga ma Aganuu 1 Iulai 2013-30 Iuni 2014. 

9. P.P.2014/2015 Nu.198, Lipoti Faaletausaga a le Matagaluega mo 
Tupe Maua mo le Tausaga 2013-2014. 

10. P.P.2014/2015 Nu.203, Tali atu a le Malo i le P.P.2014/2015 Nu.135, 
Lipoti a le Komiti o Galuega, Felauaiga ma le Siosiomaga i le 
P.P.2014/2015 Nu.65, Lipoti Faaletausaga a le Pulega o Uafu ma 
Taulaga Tausaga Faaletupe Faaiuina aso 30 Iuni 2012. 

11. P.P.2014/2015 Nu.204, Lipoti Faaletausaga a le Ofisa o le Loia Sili 
2013-2014. 

 
 

TUUINA ATU O LIPOTI A KOMITI FILIFILIA 
 
  Na tolaulauina e le Failautusi Lipoti a Komiti Filifilia nei ua faataatia i 
luga o le Laulau a Fono e tusa ai ma T.T.51(5). 
 

1. P.P.2014/2015 Nu.199, Lipoti a le Komiti o Faafoega tau Pulega a le 
Malo i le Tulafono Tau Faaofi o Fuainumera Faamauina 2014. 

2. P.P.2014/2015 Nu.200, Lipoti a le Komiti o Tupe Maua ma Tupe 
Totogi i le Tulafono Tau Faaofi o Teuteuga o le Tulafono o le Pulega 
o Tupe a le Malo 2014. 

 
 

TULAFONO TAU FAAOFI O TEUTEUGA O LE TULAFONO O LE 
PENISINI 2014 – faitauga faalua 

 
  FOFOGA FETALAI:  Mo le silafia e le Palemene, o le Tulafono Tau 
Faaofi lenei sa faia lona faitauga muamua i le Aso Fono, 26 Ianuari 2015. 

Tulafono Tau Faaofi o Teuteuga o le Tulafono o le Penisini 2014 
– faitauga faalua 

 
  Tulai mai lau Afioga i le Palemia. 
 
  Susuga Hon TUILAEPA FATIALOFA LUPESOLIAI AIONO NEIOTI 
SAILELE MALIELEGAOI:  Lau Afioga i le Fofoga Fetalai ou te faatu le 
lafo,   Ina ia faitauina nei le Tulafono Tau Faaofi o Teuteuga o le Tulafono o 
le Penisini 2014 i lona faitauga faalua ma e fia fai i ai sina au faamatalaga e 
faamalamalama ai. 
 
  Faaluaina e le Afioga i le Sui Palemia, le Minisita mo Tupe Maua, le 
Minisita mo Galuega tau Alamanuia ma Atinae a le Malo, le Minisita mo 
Fesootaiga ma Faamatalaga Tekonolosi ma le Minisita mo Tina ma 
Tamaitai, Atinae o Nuu ma Afioaga ma Agafesootai. 
 
  FOFOGA FETALAI:  Tulai mai lau Afioga i le Palemia. 
 
  Susuga Hon TUILAEPA FATIALOFA LUPESOLIAI AIONO NEIOTI 
SAILELE MALIELEGAOI:  Lau Afioga i le Fofoga Fetalai, o le Tulafono 
Tau Faaofi lenei, o le Tulafono Tau Faaofi Toe Teuteu o le Tulafono o 
Penisini o le 1984 ma o le Tulafono Autu lea. O le sini autu lava po o le 
faamoemoe o le Tulafono o lo o Tau Faaofi nei, o le mataituina lea e le Malo 
o le faaulufale mai o suauu e lau mai in bulk. O lona uiga o ni uta tetele e lau 
mai i totonu o Samoa. O le aiaiga autu la lea o lo o aumai i le vaega 2 ma le 
3. O lona uiga o uta tetele e faauigaina o uta penisini e sili atu i le 500,000 lita 
i le tausaga ma e aofia ai kesi penisini ua faaliu suavai i le aofaiga o le tai 
500,000 lita i le tausaga. O le aano autu o le Tulafono Tau Faaofi lea e aumai 
i le 10(a), o le a le tatau i se tagata e ese mai i le tagata fai konekarate ona 
faaulufale mai suauu i aofaiga tetele ia, vagana ai ua i ai le maliega tusitusia a 
le Minisita, ma o le maliega foi e tatau ona tusitusia, ae e le o se maliega foi 
lea na ona talanoa, talanoa lava ioe atu le isi i le isi, ae e tatau ona matua 
faamau lelei i ni tusitusiga. 
  E i ai le aiaiga lea e le tatau i le Minisita ona soona taofia se mea ua tatau 
ona fai, a o lea foi la e aumai i le Vaega 4: afai e oo i le taimi e pasia ai le 
Tulafono Tau Faaofi lea a o lea ua i totonu o le atunuu se uta a se tagata ua 
nofo lava ia ma aumai ae ua sili atu, e mafai la ona faaalu pea ona o lea na 
aumai a o le i pasia le Tulafono.  
  Lau Afioga i le Fofoga Fetalai, a silasila i le Tulafono Tau Faaofi lenei, o 
lea faatoa Teuteu i inei le Tulafono o le 1984. O le faatoa Teuteu lena i ina o 
le Tulafono sa i ai o le 1960. O lona uiga e 24 tausaga faatoa Teuteu ai lea i le 
1984. O le 1984 e tau mai i le taimi lenei ua 31 tausaga, o lea foi la faatoa 
Teuteu. O le Tulafono lea faatoa ou faauluina i totonu i le masina o Oketopa a 
o ou Minisita o Tupe i le tausaga 1984, a o le i fananau uma le vaega lea e tuu 
mai i tua. Na mafua ona fai le Tulafono lea lau Afioga i le Fofoga Fetalai, ona 
o le toatuga na faafeagai ma lo tatou atunuu i le taimi na faatoa tulai mai ai le 
HRPP e avea ma Malo o Samoa i lena taimi. O le mea na tupu, ua faulai tupe 
a Kamupani Suauu i inei. E tolu kamupani sa i ai i le taimi lena i inei. 

  O le Kamupani Suauu o le British Petroleum, o le Shell ma le Mopili. Ia, ua 
le mafai ona avea i fafo a latou tupe ona ua leai se latou foreign exchange 
reserve ua leai ni tupe e faaliliu ai a latou tupe e talau i fafo e lavea uma ai ma 
kamupani vaalele. Ona manatu lea o le Malo i lena taimi i lalo o le taitaiga a 
Tofilau Eti Alesana, ua tatau ona fai se fofo, ia ma o le fofo la lena, o le 
amata ai i ina ona tauofo ia tatou penisini.  
  O se faiga e le faigofie ona e tau mai i le taimi lena e le i faia lava lena faiga, 
ona tauofo ai lea ma malo ai le Shell, o lea foi sa ou faaalia muamua, o le 
kamupani sili lea ona laitiiti i Samoa nei, ia ona taai fala loa lea o le British 
Petroleum ma le Mopili ma o ese atu ma Samoa, na fai le Tauofoga lena i le 
masina o Oketopa, ae faatoa pasi le Tulafono lea i le masina o Tesema. I le 
taimi lena, a o tatou mulimuli i le tausaga faale-Kalena, o le tausaga lena faa-
Kalena, ae na ou toe teuteuina i le 1989, ma tuu ese mai ai loa ia Tausaga 
Faaletupe a le Malo e amata ia Iulai e tau ia Iuni se i tau mai i le taimi lenei, 
ona o le tulaga e tatau ona ogatasi a tatou Tausaga Faaletupe ma Tausaga 
Faaletupe a Niu Sila ma Ausetalia, ina ia faigofie ai a tatou fuafuaga. Ou te 
manatua foi le avatuga o le Tulafono lena a o ua le fono le Palemene i lona 
Maota Fono o la e faafou, ona fono ai lea i gatai i le fale lea ua aveese le fale 
Samoa, ia faapea lava le lalata mai o le Itu Agai ia matou i lena taimi, a aapa 
atu lava le isi i le fusiua o le isi toso mai, o mea o uiga foi ia fealofani sa i ai i 
na ona po. A o le Fofoga Fetalai maoae sa tulai mai i lena taimi, o le sui 
usufono mo Falealupo lea ua Itu Agai. O le taimi la lena sa talanoa ai, le 
suiga la lea o le isi foi suiga lea i le Tausaga Faaletupe, ua sui mai i le masina 
o Ianuari ia Tesema i le masina o Iulai, se i faaiu ia Iuni.  
  O le Tulafono la lenei na pasia i le 1984 ia Tesema, sa maualafia ai i ina ia 
le tauofo loa o tatou penisini. O le Tauofoga la lenei na manumalo ai le Shell, 
na matua te i ia Mopili ona o Mopili lea e lau maia le suauu, ona aumai lea 
tufatufa i le toalua lea, tufa ia British Petroleum, tufa isi ia Shell, o lea e iloa 
ai e Shell ia tau ia e aumai ai, iloa e British Petroleum tau ia e aumai ai, oo 
loa ina tauofo, iloa lelei lava e le toalua ia tau a Mopili ona aumai loa lea o le 
latou Tauofo matua tuu lava i lalo, malo ai loa ia le Shell. O le mea na oo i ai, 
na uma loa le tausaga lena ma gau aano atu ai ma Shell, taai fala atu ai lava 
ma o atu ai lava ma o ai lava, e oo mai nei e le toe omai, ia ona toe foi mai lea 
na’o Mopili. Oo loa i le 1985, o i ina na maua ai le isi malamalamaaga a le 
tatou Malo o lea la e faataoto mai lava i i, le Tulafono lea o le 1984, le mafai 
loa ona o tatou e tauofo a tatou penisini. A o le faalavelave e i ai le mea na 
tupu i Tauofoga ia o le 1984, e sili mamao ai lava le taugofie o le ofo na 
aumai a le kamupani Tutuila, a o le faalavelave o le latou ofo i Tauofoga ia o 
le 1984 le British Petroleum, Shell le Mopili ma le kamupani mai Pagopago. 
E aupito taugofie atu le Kamupani Suauu Pagopago, ae o le faalavelave e 
aumai e latou le fuel ae sue e tatou le mea e teu ai, ae leai la ni tatou tane e 
teu ai, ona tupu ae ai lea o le manatu i le Malo i lena taimi. 

  O le mea la lea e tatau ona tatou faia, e tatau loa ona fau e tatou tane , take 
over e tatou tane Mopili, ia ae tender loa ia suauu, ona omai lava lea o 
kamupani ia mai fafo aumai a latou tau na o suauu ae le toe taulia ai ia mea ia 
o tane, o lea o le a umia e le Malo, ia ona o loa lea o le tatou Malo fai le auala 
e maua mai ai ia tane ia. 
  O le tausaga e 2005 po o le 2004 na ave ai le tatou talosaga i le OPEC, talia 
ai lea o le tatou nonogatupe e $5miliona tala Amerika e fau ai tane, o lea la na 
fau ai tane tetele ia ua i ai nei e faaluaina le tele, nai lo storage ia sa i ai, ia 
ona fai ai lea o le tatou Tulafono ave ai loa e tatou ma tane na a Mopili, ua 
faaluaina loa la le tele o tane ia e teu ai suauu ma amata ai loa ona taugofie ia 
tatou suauu. O le a le uiga o le taugofie? Ua le toe omai ia tamai vaa e aumai, 
o le taimi lena pe tai tasi le masina sau le tamai vaa, sau le tamai vaa, sau le 
tamai vaa, ma e taugata tele le lau lau mai faapena, a o le lava o tane a tatou 
poo le tank farm, e tasi lava le sau o le vaa, pe tolu masina o lea e lava le 
tatou supply. O le a lava la le fesiitai o le tau, ae tumau lava le tau ona o le tau 
tuai lea na sau ai a tatou suauu ma penisini eseese. O le mafuaaga la lena o 
lea e i le taimi o le fesiitai o tau, ae aupito maualalo lava le tau o Samoa, ua 
toatele foi la ia atunuu i fafo e omai e sikaki ia le system a tatou lea na fai, ae 
oo mai nei lava e le o mafai e isi atunuu ona latou faia, ia le faiga lea e alu ai 
nei tatou. O le ala la lena, a matau nei i le faasologa mai o siitaga o tau nei, e 
maualuga ese lava atunuu i fafo a le Pasefika ae maualalo lava Samoa, ona o 
lea ua pulea e tatou tane e teu ai suauu ma faapena ona faatonutonu ai e tatou 
le tau. 
  O le isi mea tele sa sui ai e tatou o le pamu sao mai o suauu i paipa e 
faataoto i lalo ole sami i le Taulaga i Apia o lea foi la e faataoto i le Tulafono 
o le 1984, ua tuu mai ai le malosi i le Malo, e mafai ai ona faataoto mai paipa 
tetele, a sau lava le paipa e oso i totonu o le fale o se aiga, faaoso ai pea, ae 
compensate e le Malo. O lea na ala ai ona fau faataamilo mai tai ia paipa e 
pamu mai ai le suauu, o lea na taofi e le isi tulafale Apia, aua o le mea lea na 
fai i ai, ia aveese lau taofiga leaga e falepuipui le tagata e na te taofia mea 
faapea, ia ona toe suiga malie ai lava lea o lena foi tetee. Ae muamua atu, sa 
pamu mai lalo o le sami. O le ala lena a omai ai vaa suauu e taula mai tai i 
pole, ae pamu mai ai paipa tetele e sau i lalo ona faasau ai lea i lalo o le sami. 
O le leaga la o le mea lena, o le lamatia foi lea i le pa o le suauu ma suauua ai 
le Taulaga, o le mafuaaga foi lena e alu ai ia au asiasiga, ou te alu lava maulu 
i lalo, e 55futu le maualalo o pole foi ia sa i tai, ae ou te alu la i fagu foi ia 
manava, e ta te alu atu lava o la e nofonofo mai tautu ma mea o malie foi ia 
ua pepeti i le manavaina o penisini ia, e te alu atu lava e faatulou ai i nai mea, 
ia eueu le siusiu, se i soso ese lava se i siaki muamua ia pamu, a? Ia ona soso 
ese lava lea o malie ae siaki pamu ona e toe sau lava lea o oe e sau i luga. O 
le mea la lena na sui vave ai, ona o au Minisita ia na mulimuli atu le tama lea 
o Papalii ma le tama lea o Faumui e le iloa maulu, o le ala lena na fai ai le 
mea lena o le fausia o paipa taamilo i le pa’umatu ina ia aua ne i o ai i le mea 
lea sa ou sau ai, o le matua maulu lava i lalo ia ma siaki mea na. 

  Ua le o toe faia le mea lena a o lea ua faigofie ona sau le penisini, ia ma 
faasaoina ai le siosiomaga, ona o le taua o le tulaga lea o le puipuia foi o le 
siosiomaga, ne i te i ua pa le penisini ona aafia ai lea o tatou uma. 
  Lau Afioga i le Fofoga Fetalai, ia o le faamatalaga umi lena o lea ua avatu 
ma le background, a, i suiga o nei mea ua tolusefulu ma ona tupu tausaga o 
sui sui, ma o le faiga lava na o le tatou suisuiga, e agai pea i luma, o lea foi e i 
ai le faamoemoe, a fai nei le tatou, faataunuu le tatou uafu tele lea e fuafua 
mo Vaiusu, ona aveese atu lea o penisini ia e ave mamao lava e tuu i le 
tulimanu, a pa ane mu ane  lava i tai, ae aua nei aafia ia fale i le taulaga, tasi 
lena itu taua tele, o lea e fuafua mamao ai le tatou Faigamalo i le siitia o le 
taulaga i Vaiusu ma alu atu ai i tai, ma faatulaga ai mea nei o penisini, aua ne 
i aafia  ia maota o le Malo, aemaise o le faaleagaina ai o fale o le taulaga e 
ono aafia ai foi ma fale nei ma le Maota o le Palemene pe’a iai se afi e tupu 
mai. Lau Afioga i le Fofoga Fetalai, o se faamatalaga puupuu lena, e uiga i si 
au tamai Tulafono e na o le tasi le fuaiupu. 
 
  FOFOGA FETALAI:  Malo, faafetai saunoa  faamalamalama i lau Afioga 
i le Palemia. O tatou tu ma aga masani, ua avanoa le Maota mo se isi e fia 
saunoa. Tulai mai le sui usufono mo Faleata Sasae. 
 
  Tofa AVEAU TUALA LEPALE NIKO PALAMO (Faleata Sasae):  
Faafetai lava i lau Afioga i le Fofoga Fetalai, o lea foi ua maea ona momoli le 
viiga i le Atua, e faafetai foi i lau Afioga i le Palemia po o le Minisita foi o 
lenei Tulafono Tau Faaofi. E matagofie le saunoaga a le Afioga i le Palemia, 
o lea ua tele ina malamalama ai nisi o vaega o le Tulafono. Ae i ai nai vaega 
ia lau Afioga i le Fofoga Fetalai e fia fai pea i ai se manatu o le sui usufono 
mo Faleata Sasae. 
  O le mea lenei o le penisini pei ona silafia e le mamalu o le atunuu, a i ai se 
puna suauu o se tagata, o se tagata e pei lava ona outou silafia o Arapi a i ai 
se puna suauu i Arapi e milionea le tagata. Ua saunoa foi le Afioga i le 
Palemia i ni Fonotaga ua tuanai, le mea lea o le faasoasoa o le tamaoaiga. O 
lea la ua ou tilotilo atu i le Tulafono lea i nisi foi o mau ua mautinoa, e tusa 
ma le 100miliona lita o le suauu e aumai i Samoa i le tausaga. O le 
faasoasoaina la o le 100miliona lita lea, o lea e foliga mai e le o faasoasoa i se 
aga e pei ona i ai le mau a le Malo, aua e foliga mai, o lea e tasi lava le 
konekarate i Samoa o lea e faasoasoa ai le vaega lea. Ona i ai lea o lou 
manatu i le vaega lea, pe aisea le mea ua le faasoasoa ai lea manuia i tagata 
foi lea i kamupani i totonu o Samoa, e mafai ona latou faatauina foi lea 
alamanuia? Aua pei ona ou fai atu, e 100miliona lita e ova atu i le 100miliona 
lita le suauu e aumai i inei i Samoa. A outou tagai i le Tulafono, o lea ua fai 
mai le Tulafono Tau Faaofi, afai e manao se tagata faipisinisi e aumai se 
penisini po o se suauu i luga atu o le 500,000 lita, e tatau ona tusi i le Afioga i 
le Minisita. 

  O lou popolega la i le Tulafono lenei, ona a tagai i le vaega o le Tulafono i 
le vaega 10(2) i totonu o le Tulafono, o lo o aumai ai se faaupuga e faapea, a 
ave lau talosaga i le Minisita e with or without consent e aumai ai le 
faatagaga a le Minisita, o lea foi e ave ai i i i le faa-Peretania; unreasonably, 
a. 
  O lona uiga, e leai se mafuaaga e mafai ai e le Minisita ona taofi le tusi lea. 
O lou popolega lea i i i le Tulafono lenei, o lea pei e togi le moa ae uu le afa, 
aua o lea e fai mai le Tulafono, aua ne i toe aumaia….. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai o se mea e faasao. 
 
  FOFOGA FETALAI:  Malie le sui usufono mamalu, se i avatu le avanoa i 
le Afioga i le Palemia i le mea e fia faasao. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai o se mea e fia faasao. O le mea 
tonu lena lea e tagai i ai i le faaupuga lea e must not be unreasonable, with 
held by the Minister lea e sau i lalo o le Vaega 3(2b), e le tatau ona taofia e 
aunoa ma se mafuaaga tatau e le Minisita, o le mea lena o lea e misi ia te oe, 
e aunoa ma se mafuaaga tatau. O lona uiga a i ai se mafuaaga tatau ua tatau 
ona taofi, ae a leai se mafuaaga tatau e leai la se mea e le tatau ai ona taofi. 
Ona pau lena o le mea lea na ou tulai atu ai ona o lau faitau e leai se agai o oe 
i le siusiu lena o le Fuaiupu, leaga o le siusiu lena o le tele ia o le uiga. 
 
  FOFOGA FETALAI:  Ia se i tulai mai le sui usufono mamalu e faaauau le 
saunoaga. 
 
  Tofa AVEAU TUALA LEPALE NIKO PALAMO:  Lau Afioga i le 
Fofoga Fetalai, o le ala tonu a lea ua saunoa ai le Palemia e uiga i le Tulafono 
Tau Faaofi lea. E tusa o lea ua faatonu mai e le Tulafono Tau Faaofi le 
integrity o le Minisita, o lea ua faatonu a leai se mafuaaga e le tatau ona fai, 
unreasonable. O lea foi ua fai mai le Tulafono Tau Faaofi….. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le mea e fia faasao. 
 
  FOFOGA FETALAI:  Malie le sui usufono sei tuu atu le avanoa i le mea e 
fia faasao. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o tagata uma lava e mafai lava 
ona e faapea e i ai le integrity ae le faapea e sao ai a i taimi uma. E pei o le 
upu, e poto lava le tautai ae i ai lava le taimi e sasi ai le atu i ama. E le faapea 
la e sao i taimi uma, ae i ai foi se taimi ona fai lea o se faaiuga sese. 

  O le ala lena e aumai ai le puipuiga lea mo le tagata o talosaga, a silasila atu 
loa le tagata o talosaga e sese le mea lea e taofia ai e le Minisita, o lana aia 
tatau la e momoli ai loa i le Tulafono ma faaaoga i ai le Vaega lea.  
  O lona uiga o lea e puipuia itu e lua, e le gata o lo o puipuia le pitolaau a le 
Malo lea e tu ai le Minisita, a o lo o puipuia foi le pitolaau a le faipisinisi i te i 
ua soona faaaoga faavalevalea e le Minsiita i lona paoa ae leai se alaga tatau e 
tatau ai ona faaaoga. 
 
  FOFOGA FETALAI:  Ou te manatu ua malamalama lea itu le sui usufono 
mamalu, ae lelei ona see ese i se isi mataupu o lea ua manino le tali a le Malo. 
 
  Tofa AVEAU TUALA LEPALE NIKO PALAMO:Faafetai, e i ai foi le 
vaega lea ona ua i ai le Tulafono Tau Faaofi e le mafai ai e le Minisita ona 
fai. E ala ona ou talanoa atu i lea vaega ona o lo o alu lou mafaufau poo a ni 
unreasonable excuses e mafai ai e le Minisita ona taofi lea vaega? Aua o lea 
ua sau le vaega lea o lona uiga e leai lava ma se mea. O lona uiga o le 
Tulafono Tau Faaofi o le a taga lava i tagata ona aumai, o le ala lena o lou fai 
atu ona e manaia le Tulafono Tau Faaofi ona ua aumai ai ma le vaega lea. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  A faapea o lo o tau saili e le sui usufono se tulaga foi lea e 
mafai ona taua o se alaga tatau e tatau ai, ona manatua lea le isi mea tele lea e 
agai ai tatou, renewable energy. A oo nei ina faatino a tatou fuafuaga o lo o i 
ai nei, o tala atu o le tausaga fou e le soona aumaia ai ni suauu o le tasi lena 
auala. A oo loa ina sui atoa a tatou eletise o le a faasau i ave o le la, o lona 
uiga e le toe moomia le soona toe lau mai o ni suauu. O le tasi lena auala e 
mafai loa – a faapea o lea o le a tu nei lau Susuga o le sui usufono mo Faleata 
Sisifo o lea e fia aumai sau 10piliona uta suauu e aumai i le masina fou, ona 
fesili loa lea o le Minisita. O fea a soona toe ta lau i ai na mea o lea ua le o 
toe moomia. A le lelei la lau faamatalaga ua tu ai loa oe i le pikuli, o lona 
uiga ua le mafai ona aumai lau uta pe a le lelei lau faamatalaga, a o mea uma 
lava e faavae i le aumaī avatū. E aumai lau faamatalaga ma tilotilo i ai le 
Minisita pe fetaui ma tapa foi e le Minisita ana faufautua, a o lo o i ai foi lou 
avanoa e ave ai le mataupu i le Tulafono, ina ne i tei ua le sao se faaiuga a le 
Minsiita, ao lea e i ai lou avanoa e ave ai i le Tulafono.  
 
  FOFOGA FETALAI:  Tulai mai le sui usufono, ou te manatu ua manino 
ae see ese i se isi mataupu mo lou finagalo. 
 
  Tofa AVEAU TUALA LEPALE NIKO PALAMO:  Faafetai lava, o i lea 
e ala ai ona alu atu lou manatu lenei e pei ona ou talatalanoa atu i le amataga, 
pe le mafai ona faasoasoa le tamaoaiga lea. 
  O le vaega lona lua, o lea ua saunoa le Afioga i le Minisita, atonu o lea 
saunoa faamalie le saunoaga a le Minisita, a o lea ua taua le Itumalo o Faleata 
i le vaega lea o le ave o le tane i le itu lea e saunoa i ai le Afioga i le Palemia.  

O lau talosaga se i tagai lelei ane i se mea e faatu ai, pe pa tane ia i gatai o 
Faleata e afaina uma ai lava le siosiomaga o lenei foi Itumalo.  
  E momoli lau faafetai i le Afioga i le Palemia mo le Tulafono Tau Faaofi, o 
le fautuaga lena se i tagai ane ia faasoasoa lelei le tamaoaiga mo le mamalu o 
le aufaipisinisi. 
  Ma le faaaloalo lava. 
 
  FOFOGA FETALAI:  Malo faafetai saunoa i le sui usufono mamalu, e 
manatu o lea ua taua le fautuaga e ala atu i le tatou Tulafono Tau Faaofi. 
  Tulai mai lau Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi :  A o tapenapena nisi manatu e polili ai lenei Tulafono Tau 
Faaofi, ua ou manatu e lelei ona ou tulai atu i le finagalo lea na faaalia. O 
mea nei o faatau ofo, o le iuga o le faatauofo o le sailiga tasi i le tulaga o le 
tau, o le uiga tonu lena o le faatauofo, o lona uiga la e le talafeagai le mea lea 
o le fai o se faatauofo ina ia saili le kamupani e aupito ona maualalo le tau ma 
atoatoa ia i latou le malosi i resources -  tagata faigaluega e faatino ai le 
galuega, e leai se isi mea e sili atu nai lo lena. E taua atu le mataupu lea – ina 
ua faatauofo penisini nei  i le 1997 a toe o nei tagata e laga mai faasalalauga 
sa fai le Ofisa, se le anoano o le lapisi sa faasalalau ai i le taimi lena, a o le 
tetee a le Itu Agai i le taimi lena ua toeitiiti pau le Maota i le leoleoa o le Itu 
Agai i le tetee malosi i le mea lenei. I le sese atoa o nei fuafuaga a le Malo i 
le latou foi taofi e le ma nofo i lalo le Taitai o le Itu Agai i lena taimi, a o 
tuuaiga na lafo mai i le Malo o lea ua bribe Kamupani tetele nei . Ina ua alu 
nei le supply o le penisini ona tei lava lea ua mou malie ese ai lava. E pei a o 
le tele o mea o le aumai lava o lea fautuaga, projects lelei, fana loa i le 
tu’itu’i, o le talau mai o ia mea ai o i ai i tua ni faiga piopio, ae oo ane lava i 
le taimi e faatino ai e leai lava ni mea faapena.  E faapena foi i le faitioga tele 
sa faasino i le supply o suauu ona e faapea o le competition, e leai se 
competition, ona galo ai lea o le ituaiga tender lea e fai o lea lava e i ai le 
competition o lo o faatino. O le competition o le tauvaga e ala i le tauofo 
aemaise o le tai lima tausaga.  Ou te leiloa pe faaselau ona ou tu i totonu o le 
Maota i le tausaga 1997, 1998 ma faamatala le ituaiga tauvaga. O le 
faamatalaga na ou faia, e leai lava se eseesega o le tauvaga lea ma le tauvaga 
lea e fai nei a tatou o sui usufono e tauva i le tofi, toafitu, toavalu, toasefulu 
sui tauva ona alu lava lea o le tagata ia ma fai lana talaiga. O ia le sui usufono 
a sau nei i totonu o le Maota o le a vaai i ai le Itumalo i ana saunoaga, ma ana 
mea o le a fai. Ia ona mao lea i ai o le Itumalo ma filifili loa e sau, na ona sau 
lava toe fiu le Itumalo e tatali faatoa toe alu atu lava foi ina o le a fai le isi 
Faiga Palota, sau loa le iuga a le Itumalo ua kolosi ua le toe sau i totonu. E 
faapena le ituaiga tauvaga lea sa fai i le vaitaimi lena, e aumai uma a latou 
mataupu eseese e moomia i le faamatalaga lea e tuu atu e peti mai ai ma fai ai 
loa le filifiliga, ona aumai foi lea o le filifiliga ma pasia atu e le Kapeneta ma 
faaalu loa.  

  O le faigata ia ona faamalamalama le ituaiga tauvaga lea sa faatino ai le 
suauu, ina ua oo ina ua faasalalau mai aemaise o le omai o sui o 
faalapotopotoga ma le omai o sui o Malo o le Pasefika e omai e taumafai e fia 
talanoa latou te fia faaaogaina le auala lea tatou te faatino ai le tatou supply o 
le suauu, o iina faatoa amata ai loa ona malamalama tagata i le loloto o 
fuafuaga na faatino e le Malo. 
  E le fou mataupu ia e saunoa mai ai le sui usufono, o le mataupu o le 
ogasami ua uma foi ona alo muamua . Lau Afioga i le Fofoga Fetalai, o le toe 
faamalamalamaga lena o lenei mataupu. 
 
  FOFOGA FETALAI:  Malo faafetai i lau Afioga i le Palemia, o lea ua 
maua. Tulai mai le sui usufono mo Gagaemauga Nu. 2. 
 
  Tofa LEVAOPOLO TALATONU (Gagaemauga Nu. 2):  Faafetai i lau 
Afioga i le Fofoga Fetalai ua maua so matou avanoa e faaali atu ai foi nai 
vaivaiga o lenei Itumalo e tusa ai ma le Tulafono Tau Faaofi. E le umi lava ae 
na o le pau lea o se vaega e fia agai i ai se manatu, ona pau lava le tulaga lea 
lau Afioga i le Fofoga Fetalai, e maitauina lava e lou sui usufono i le tulaga o 
le Tulafono Tau Faaofi o le a oo ina faaitiitia le faatauvaga – competition. O 
lea ua saunoa manino le Afioga i le Palemia i le tulaga o faatauvaga e amata 
mai tauofoga, i lou lava manatu lau Afioga i le Fofoga Fetalai, o le tauofoga a 
faatulaga lona taimi e fai ai le tauofoga e uma ai i ina. Ao le tulaga faapisinisi 
e fai fai ai pea le tulaga lena po o le lua i le tolu tausaga, o le eseesega lena 
lau Afioga i le Fofoga Fetalai. 
  O le tulaga lena ou te popole tele ai ona o lea o le a lokaloka ai i i le private 
sector, pei lava ona silafia lau Afioga i le Fofoga Fetalai, o lea lava e aliae 
mai le tulaga taua ma le tulaga lelei o le sao o le private sector i totonu o tupe 
maua a le atunuu. A fuafua atu nei i le Tulafono Tau Faaofi, o le tele ia o 
auala e agai i ai le Private Sector pe afai ua latou finagalo e aumai foi ni a 
latou suauu. E avatu i le Minisita ma alu ai faapena, o le tele ia o le gaogaosa, 
o lea foi e tulai mai o lo o i ai lava le Malo i le faatauina o penisini ma suauu. 
Afai o lea e foliga mai le Tulafono Tau Faaofi o lea foi e faataga atu ma le 
Private Sector poo se Kamupani, o lea mea e i ai o le a government verses 
Private Sector i pisinisi nei. O lea e laufali le government e place e co-
players. Lau Afioga i le Fofoga Fetalai, pei a tau tilotilo atu lava….. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai o se mea e fia faasao, o le a 
tauau ina sese i sini le mataupu a le sui usufono. E ese mamao lava le mea lea 
e aumai, se se i faitau lelei a outou Tulafono Tau Faaofi, e le o taofia ae 
vagana lava o le quantity e sili atu i luga o le 500,000. Ua e faitau i ai? “bulk 
fuel” means any petroleum imported as a fuel in quantities greater than 
500,000 litres. O lona uiga e mafai lava ona aumai lau 500,000, 499,000 ma 
faasolo ifo ai i lalo e le taofia la, ae a sili atu loa ona faalava ai loa lea o le 
Malo, aisea? E leaga o lea lava o lo o i ai lava fuafuaga.  

  O lava ni au mea e tuu i ai, ina nei te i ua e sau tuu i tua o kalone ma mu ane 
ai nisi aiga ona oti loa lea o le tulaga o le teu puipuia o lou fale. O le mea lena 
e tatau ona vaavaai i ai le Malo i le saogalemu o suauu e saga aumai. 
 
  FOFOGA FETALAI:  Malo. Tulai mai le sui usufono e faaauau le 
saunoaga. 
 
  Tofa LEVAOPOLO TALATONU:  Lau Afioga i le Fofoga Fetalai, ou te 
iloa o lea e manino lava lau faamatalaga na avatu, e le o taofia e le Tulafono 
Tau Faaofi le private sector e aumai ni a latou suauu, a o la e taofiofi. E ese 
lava le mea e tau o le taofi, a o le mea e tau o le taofiofi.  
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le aitu lava o le moomu. O le 
tulaga lea e avatu, ua e faafogafoga mai, na o le Malo e i ai mea ia. Ma o lea e 
kava i luga o le konekarate o le supply. E le o aumai la e le Malo, o lea ua tuu 
mai i le tender, o le tagata lava e malo, o ia lena e aumaia. Ua maua mai? 
 
  Tofa LEVAOPOLO TALATONU:  Ua maua atu. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Ua toeitiiti atoa le tausaga o avatu le Tulafono Tau Faaofi 
lenei, ae leai lava se mea o faitauina. Na o le tasi le fuaiupu a o lea e le i 
faitauina. 
 
  FOFOGA FETALAI:  Tulai mai le sui usufono e faaauau le saunoaga. 
 
  Tofa LEVAOPOLO TALATONU:  Lau Afioga i le Fofoga Fetalai, o lea 
la ua manino mai le saunoaga, na o le Malo na te faia, ae faapefea le tatou 
private sector, a faapefea le Tulafono a le WTO ia allow o tatou tagata i le 
latou aiatatau e faipisinisi? 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  O le mea lena lau Afioga i le Fofoga Fetalai, o lau upu lea na 
fai atu muamua, o lea e agai tatou ina tuuitiitia le suauu. Sa ou faapea e te apo 
maia o oe le isi fai kamupani e alu i le la le matou tau eletise e aupito maoae 
lea e i Samoa nei. Sa tatau la ona vave ona e pue maia e sao le mea lea ou te 
fai atu ai, aua o le kamupani a oe e mafai ona e sapalaia atoa lava le eletise i 
le atunuu atoa pe ana le fai atu le Malo, soia e te manao tele, ua lava na mea 
ae tuu le avanoa i isi. O le mea la lea a oo i isi ua e atamai, ae a oo loa ia te oe 
ua e le iloa faavasega. Sa ou faapea la o le a e maua mai le mea lea ou te kami 
atu ai, a? O lea o le a maoae, se i uma le lua talanoaga ma... o le a tauau ina e 
sese o Leala. 
  Lau Afioga ou te iloa o la e ua malamalama le sui usufono. 

  FOFOGA FETALAI:  Tulai mai le sui usufono mamalu. 
 
  Tofa LEVAOPOLO TALATONU:  Lau Afioga i le Fofoga Fetalai, 
faafetai. Ua ou iloa o lea ua tau manion le mea. A o le mea lea i lau kami, e te 
fiu e kamu, ou te fiu lava e tuli oe e matua le maua oe i lau kami lau Afioga. 
  Na o le pau la lea o si vaega lau Afioga i le Fofoga Fetalai e faaali atu ai 
sina ou faanoanoaga i le Malo, a silasila nei i le Tulafono Tau Faaofi, ua 31 
tausaga faatoa oo lava lea o se finagalo o le Malo e mataituina taua o le mea 
lea. Se i vaai i le leva ona outou nonofo ae se i vaai o lea faatoa aumai lea... 
 
  FOFOGA FETALAI:  Tulai mai Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, aua foi e 31 tausaga lea faatoa 
taoto mai, o lea le toe moomia le tele o suauu i le 2017 talu ai la kamupani ia 
e aofia ai ma lau kamupani. O le a le mean a tuai ai ona e sau i luga? A o lou 
nofo nofo a o lea faatoa e tulai mai i le tausaga talu ai ma lau kamupani 
Saina? O le mea la lea na ou fai atu a ii le aualii ia e i luma, soia ia tou te tau 
le pua ma lafo mai, ia se i vaai o lau vaega lena e talau maia Saina i totonu o 
Samoa ma a latou pisinisi, o le matua manaia o lea e lagolago e le Malo. E 
tasi lea kamupani ana tuu i ai le avanoa, e fai uma lava e latou. A o le agaga o 
le Malo tuu le avanoa i isi. 
 
  FOFOGA FETALAI:  Ia, se i tulai maia lau Afioga i le Taitai o le Itu 
Agai. 
 
  Afioga Hon Palusalue Faapo II:  Lau Afioga i le Fofoga Fetalai, o le mea 
e fia faasao. O lea lava e olo le fua ma maitauina le felafolafoaiga i lenei 
Tulafono Tau Faaofi taua, ae ona o lea ua tuuaiina lenei Vaega faapea o 
matou lea e aumaia Saina. Ioe, o lea ou te iloa le sui usufono mo Faasaleleaga 
Nu.4 na pisi i lenei vaiaso i le feaveaiga o Saina. Ioe. O le mea la lea lau 
Afioga i le Fofoga Fetalai, o se mea e fia faasao i le Afioga i le Palemia, e 
leai, tasi ae foi. E leai, o le agaga o le Vaega lenei, o le aumai e fesoasoani atu 
i lau Afioga aua le atiaeina o le atunuu. Ua e le iloa po o le a se mea o le a fai 
e maua ai tupe. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, se o mea pila. O tagata nei e 
omai, o tagata e i ai seleni. Ua ou fiu i mea o tagata e omai e folafola mai fai 
mai o lea omai e fai lea mea ma lea mea ma lea mea ae leai ni tupe. A o lea la 
faatoa omai tama e i ai tupe. Na pau lava le mea a omai, soia tou te autilotilo i 
mata o tagata. O le mea lena e ala ai ona tau mumusu tagata e omai o le tou 
tilotilo fua i o latou mata. Lau Afioga i le Fofoga Fetalai, o le tulaga lena, o 
isi e omai mai Siamani, ae toeitiiti lava tutusa mata ma tagata e omai mai 
Saina e papae foi. 

  Lau Afioga i le Fofoga Fetalai, o tatou tala foi lava nei e fai e faamalie ai 
tatou Fono, ae o le taua ia o mea nei o le aufaipisinisi e omai e atiae le tatou 
atunuu. O le mea sili lea ua nonofo mai le vaega lea, o le toatele o latou nei, e 
lima tausaga ae omai ma faailoga. O fea le mea o le a faafaigaluega uma ai 
nei fanau? O le ala lena o lea e taua tele a ii le Malo le agai e matua uunai a 
tatou atinae ia lava galuega mo a tatou fanau, aua o tupe maumau le uunai 
uunai e o e aooga ma omai ma faailoga, ae uma ifo ua leai ni galuega e 
faigaluega ai. O le itu taua lena, o lea lava e fai a tatou taaloga a tatou lava 
taaloga o le aumai avatu, ae galo ia i tatou o le tasi lea tiute o le mea uliuli o 
tatou mata na tofia ai tatou e tatou itumalo. Na tatou omai i inei tatou te 
talanoa i ituaiga atinae eseese, e tatau ona fausia ma le tulaga malamalama 
lelei o le iuga o nei mea uma ia maua galuega mo a tatou fanau. Lau Afioga i 
le Fofoga Fetalai, o le toe faamatalaga lena i lenei Tulafono Tau Faaofi 
faigofie.  
 
  FOFOGA FETALAI:  Se i malie lava le sui usufono se i avaetu le avanoa i 
le sui usufono mo Faasaleleaga Nu.4. E i ai se mataupu lau Afioga Peseta? 
 
  Afioga Peseta Vaifou Tevaga (Faasaleleaga Nu.4):  Lau Afioga i le 
Fofoga Fetalai, o le mea e fia faasao ona o le saunoaga a le Taitai o le Itu 
Agai. Masalo ai o galo i le Taitai o le Itu Agai pei ona tolaulau e le Afioga i 
le Palemia le tulaga lea o lo o i ai si a matou foi Matagaluega. O lea ua uma 
ona tuumatamaga tiute ma galuega a le Minisita Lagolago o le matou foi 
Matagaluega, ae leaga la o lea ua aafia au i le saunoaga a le Taitai o le Itu 
Agai. Mo le silafia e lau Afioga, o au lea ua tofia e le Palemia e faafeagai ma 
investors, e saili mai investors mo le atunuu ina ia faapea ona maua ai ni 
galuega aemaise lava alo ma fanau lea ua uma aoga ae ua feofeoai i le taulaga 
ae leai ni mea o galulue ai. E pei o le tulaga lena e fia faasao ai le saunoaga a 
le Taitai o le Itu Agai ma lou faaaloalo lava. 
 
  FOFOGA FETALAI:  Ia Leala.... 
 
  Tofa Lealailepule Rimoni Aiafi (Faleata Sisifo):  Lau Afioga i le Fofoga 
Fetalai, na ona ou fia malamalama e eseese le mea o le faafeagai ma 
investors, ese le mea e tau o le tour guide. Po o le mean a o le feaveaiga o 
investors ae leai se authority foi lea e negotiate ai se mea. Ma le faaaloalo 
lava. 
 
  FOFOGA FETALAI:  Ia, e manatu ua malamalama le mataupu Palu, o lea 
o le a tuu le mataupu ae tatou o i investors mai Saina. Tulai mai Levao. See 
ese o lea o le a ese le mea lea o le a oo i ai le tatou Fono, agai tonu i le 
Tulafono Tau Faaofi. 
 
 
 



1420 

17 FEPUARI 2015 
 

Tulafono Tau Faaofi o Teuteuga o le Tulafono o le Penisini 2014 
– faitauga faalua 

 
  Tofa LEVAOPOLO TALATONU:  Ou te fia talanoa lava lau Afioga i nei 
mea. E fai lava si le taua ia tatou, a o le lagona lena o lenei itumalo lau 
Afioga i le Fofoga Fetalai, leai na o ni manatu lava e faufau ai lo tatou sa e 
ala i le Tulafono Tau Faaofi, ae le fai ai o lena lava e i ina le faimea e silasila 
lava i ai i tulaga uma e puipuia ai le tatou atunuu i so o se Tulafono. Ma le 
faaaloalo lava lau Afioga. 
 
  FOFOGA FETALAI:  Ia, tulai mai le sui usufono mo Faleata Sisifo ona 
avatu ai lea o le avanoa mulimuli i se tasi o sui usufono mo Vaimauga Sisifo, 
Tofa Lefau Harry Schuster. 
 
  Tofa LEALAILEPULE RIMONI AIAFI:  Faafetai lava i lau Afioga i le 
Fofoga Fetalai mo le avanoa .Faafetai foi i le tapenaina mai o le tatou Fono i 
lenei Maota. Faamalo le onosai. E faatalofa foi i le paia o le Palemene o 
Samo, aemaise alo ma fanau aoga. O le taimi a o ou talavou pei o outou o ou 
aoga i le UPY, ae 25 loa tausaga le matua o Samoa. O matou la na aumai e 
vali siliva tai i le Palemene e teu le Palemene i le vali siliva ina ua faailoga le 
Iupeli Siliva o le Malo ma le atunuu i le taimi lena o ou laitiiti. Na ou fai la i 
le matou vasega, aua na o le 60 ma ona tupu matou e le toatele tele pei o 
outou, sa ou fai i ai, “One day, I’ll be in this House.” Ia o lea la ua ou sau, 
leaga a outou tuputupu ae ona outou talitonu lea, o le manuia o Samoa e afua 
atu i le Maota lenei ma sui usufono. Faamalo lava i le tatou Faigamalo o lo o 
sologa lelei le taitaiga o le tatou Malo i lenei taimi, e ui lava ina i ai nai 
toatuga i nisi o taimi, a o le tatou Tulafono Tau Faaofi lau Afioga, a tatou 
talanoa loa i le mea lea tau faatauofo, o lona uiga, ua tamau ai i ina tatou. O le 
uiga la o lau faamatalaga, afai i le taimi lea o le lima tausaga lea ae tupu mai 
pei o le mea lea ua i ai i le taimi lenei ua taugofie tele le penisini ae ua tamau 
le tatou tau, ia tailo la i ai? O lona uiga e lua, a le manuia le tagata o lo o 
aumaia le penisini, e manuia tatou. Ia, ae i le tulaga o lo o i ai.... 
 
  FOFOGA FETALAI:  Malie le sui usufono o lo o saunoa se i tuu atu le 
avanoa i le Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o mea lava faapenei a oo loa e 
tatau lava ona ou tu atu e faasao. A oo loa le sui usufono i le taimi lenei i le 
pau o le tau, o la e foi e pau tatou tau... E le faapea e pau tau ae o la e lava e i 
luga, o lea foi e pau tatou tau. O le uiga lena o le faiga lea e fai ai nei, e 
pragmatic. O lona uiga e lava a le uta fetalai lea o lo o faatino ai a tatou 
fuafuaga. Ne i te i ua galo i le sui usufono leaga o lana saunoaga e 
faatafagaloa pei e folgia mai o la e ua i lalo le tau, ae o lea lava e sii i luga a 
tatou tau. Leai o lea foi e pau a tatou tau, e atagia ai le pauuga foi o la e tupu i 
fafo. A o mea faapenei, o la e tatou te iloa uma lava forecast ia e sau mai fafo, 
o le pauuga foi o lo o i ai e le tumau. 

  E mafua le pau ona o lea ua tele le sapalai e afua mai i le suauu lea ua 
mimiti ae i totonu o maa po o shales i totonu o Amerika, o lea ua tele ai le 
volume ma ua faapena foi ona sii ai le tau ua feosoosofai. O la efoi la o lo o 
mataitu mai pea isi atunuu Alapi, o la e taufai popole uma lava latou po o le a 
le tulaga o le a fai i ai pe o le a faaalu i luga, aua e lua lava mea e fai, e 
manino lava le auala e faaalu ai i luga, o le oomi loa o le production e faa-
scarse ona oso ai loa lea i luga o tau ma le 2 – le sui le mafaufau. 
  Lau Afioga i le Fofoga Fetalai, o gaoioiga faapena ua leva ona tatou iloa ma 
tatou te nofo uta ma sauni foi i ai. 
 
  FOFOGA FETALAI:  Malo. Tulai mai le sui usufono mo Faleata Sisifo e 
faaauau le saunoaga. 
 
  Tofa LEALAILEPULE RIMONI AIAFI:  Faafetai i le faamalamalamaga 
a le Afioga i le Palemia. Aua o le mea lea e tupu, ua televave lava le pau o le 
penisini i lalo pei lava ua 40 pasene o le tau sa i ai muamua ia Tesema. A o le 
pau lea ua pau ai ia tatou, ua matua augata lava e pau, si tamai pau lava. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, e televave atu foi le tatou pau i 
isi lava atunuu. O le mea e te vaai faapena. E i ai le fesili a le isi sa fai mai ia 
te au i le taimi a o ou Minisita o Tupe, po o le a le mea ua ala ai ona 
maualuga le tau, a o le tau o le paelo lea e aumai, le suauu foi lea le 
faamamaina, e taugofie. E faigofie lava lau tali i ai, o le suauu lea e aumai 
ona toe tunu lea e faavevela. Alu alu le malosi ua oo i luga i le 100 degrees, 
liu ea lena kasa po o le penisini. A alu a lu le vevela ua ese atu i luga liu ea, 
toe liusuavai, ona maua ai lea o lea vaega eseese. A alu alu lava le tunuga toe 
o le palapala lea e totoe ona maua ai lea o le ta. Ona ou fai lea i ai i le sui 
usufono lea, o le faipule e sau mai Savaii, ae manao i ni suauu taugofie e 
faigofie lava, na ona e aau lava i Europa ma sau paelo, utu ai lea o sau paelo 
suauu palapala, ona e oso loa lea i le Atelani ma e auau mai ai i le Pasefika, 
ae taunuu loa i le tou aiga ona e tago lea tunu, avane se kikaka e tunu ai lau 
suauu, ae vaai lelei i te i ua pa le mea ma e agai atu ai i kingdom come. O lau 
tala la lena na fai i ai. O le uiga o lea mea, e le faigofie le faaliliuina o le 
suauu mamafa po o le suauu le faamamaina i le suauu lea o le fine petroleum 
e maua mai ai kasa eseese ia po o kasa eseese o le petroleum e i ai le karasini, 
penisini ma isi mau mea, ona totoe ai loa lea ma le suauu e ave e faasuauu ai 
taavale ma le ta, e le faigofie, e tele le mau processes e alu ai, ma le aumaiga 
lea mai fafo e le taugofie. 
 
  FOFOGA FETALAI:  Malo faafetai. Ia se i tulai mai le sui usufono 
mamalu. 
 
  Tofa Levaopolo Talatonu:  Lau Afioga i le Fofoga Fetalai, na o sina mea 
lava lea e fia faasao. 

  FOFOGA FETALAI:  Se i tulai mai le sui usufono mamalu. 
 
  Tofa Levaopolo Talatonu:  E faamalulu atu e le o se sui usufono mai 
Savaii le sui usufono lea, o le sui usufono mai Upolu lea, aua o lea e foliga 
mai pei e tau faavasivasi le sui usufono lea, o le sui usufono Upolu la e le o se 
Savaii lau Afioga. 
 
  FOFOGA FETALAI:  Tulai mai lau Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  O le 1983 na ou avea ai le tali lea, o le taimi lena o lena e te i le 
Kindergarden, o le sui usufono foi la ua maliu e le o toe nofo mai i i, o le ala 
foi lena e faigofie ai lou fai atu e sau mai Savaii. 
 
  FOFOGA FETALAI:  Ia tulai maia. 
 
  Tofa LEALAILEPULE RIMONI AIAFI:  Faafetai lau Afioga, aua o ;lea 
ua talanoa le Afioga i le Palemia i le process ina o le mea, ia o matou ia e pau 
lava le mea e tilotilo i ai o le tau i le femeiai o le tau, aua a uma lona ona 
process, ia ona aumai loa lea tusa o le penisini lena e aumai i totonu o Samoa, 
Niu Sila, Ausetalia, a, e tutusa lava la le tau, a vaai atu la ua taugofie tele 
atunuu ia ma Fiti ma Tonga, ona faapena lea ona tatou fesiligia, pe aisea ua le 
taugofie ai tatou. 
  A o le mea o le a ou toe foi mai i le Tulafono lau Afioga….. 
 
   Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai….. 
 
  FOFOGA FETALAI:  Malie le sui usufono. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  E le mafai ona ou tuua se lafoga sese e alu loa ae tatau lava ona 
ou tulai atu e faasao, o le ala lena na ala ai ona o lea sa manino lava lau 
avatuga muamua i le tele o savali e omai mai na o atunuu nei latou te 
faaaogaina le tatou system, a, ae sa tele lava foi taumafaiga a Mopili e taofi 
ai, aua le faia, aua o le mea lea e laitiiti ai le latou tupe e maua. 
  Lau Afioga i le Fofoga Fetalai, ou te le o talanoa atu faafagogo, o lea ou te 
talanoa atu i mea mautinoa. Ae soia ia e te aumaia na mea e le faavaea. 
 
  FOFOGA FETALAI:  Tulai mai le sui usufono mo Faleata Sisifo. 
 
 
 
 
 



1423 

17 FEPUARI 2015 
 

Tulafono Tau Faaofi o Teuteuga o le Tulafono o le Penisini 2014 
– faitauga faalua 

 
  Tofa LEALAILEPULE RIMONI AIAFI:  O lea e fai mai le Tulafono, e 
faasa ona toe aumaia i totonu e so o se isi se suauu e sili atu ma le 500,000 
lita. O le uiga la o lau faamatalaga, sa tatau ona i ai se vaega o le Tulafono, 
afai ua silafia e sea tagata, e taugofie se mea e auala mai ai sana ia lava 
suauu, e tatau ona ave i ai se avanoa. 
  O le isi vaega, o lea e tuu talaloa le Tulafono. O le uiga o lau…… 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai….. 
 
  FOFOGA FETALAI:  Malie le sui usufono. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  O le ala lena o lea ou te faamanatu pea faamanatu pea i sui 
usufono, se faitau le Tulafono, o lea o le a ou toe faitau atua; A person, other 
than a contractor, must not import bulk fuel except the prior written consent 
of the Minister, (2) The written consent: (a) may be given with or without 
conditions; and (b) must not be unreasonably withheld by the Minister. O le 
vaega (b) lea na ou faitau atua analeila. Se o le faalavelave, o lea e te naunau, 
gauta ona galo ai lea ia te oe, o mea na e te toe aumaia, o lea lava e i totonu o 
le Tulafono. O le mea lea ou te fai atu ai, se faitau a outou Tulafono, ae le i tu 
ae i luga, aua o le mea lena e fai, e le mafai lava ona tuu atu e matou nei o 
Minisita ia le sui usufono e tulai mai ma toe taumafai e faasese mea, a o lea e 
in black and white, ia fai ma le malamalama saunoaga. 
 
  FOFOGA FETALAI:  Ia tulai mai le sui usufono. 
 
  Tofa LEALAILEPULE RIMONI AIAFI:  Lau Afioga i le Fofoga Fetalai, 
e lua Tulafono ia ou te faitauina, faitau le Tulafono o le 1984 toe faitau ia le 
Amendment lea e aumai, o le Tulafono o le 1984, tatala soloatoa, e leai se 
papuipui…… 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai….. 
 
  FOFOGA FETALAI:  Malie le sui usufono, se i tuu atu le avanoa i le 
Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  O le a ou toe tulai atu e faasao le sui usufono, o lea ua teuteu 
atu i i le Tulafono. O le a le uiga o le mea lena? Afai e te tetee i le Tulafono, 
faaali lou tetee, a o le mea lea ua avatu, e substitute ai le 1984.  

  O le isi lea mafuaaga na ou avatua, e agai ina tuuitiitia ia suauu, e le mafai la 
ona tuufaua pea e le Malo ia tagata e maumau ai ia foreign reserve a le atunuu 
e alu i le soona aumai, ae le o toe moomia, e tasi lena mea. E mataitu foi e le 
Malo ia le faaaluina le tatau o ana tupe faaagaaga mo fefaatauaiga, o le ala 
lena o lea na faaletonu ai lo tatou atunuu i le 1979, 1980, 1981 e agai mai i le 
1982, ua leai ni foreign reserves. O le mea lena e lua mea mataitu e le Malo, e 
mataitu lana tupe o lo o i ai e faatino ai ana galuega, ma le lua, ia mataitu le 
lava o ana seleni i fafo, ina ia aua ne i alu alu poloka fefaatauaiga ma fafo, o 
nei, o lea e silia atu i le $350miliona le tatou tupe faaagaaga e taumafai lava i 
le va o le fa i le lima masina e le afaina ai tatou i le malosi o le tupe e oka ai 
tatou oloa mai fafo, o le fua lena e fua ai le malosi o le Malo. 
  Lau Afioga i le Fofoga Fetalai, o lou tu soo mai e le mafai lava ona ou 
tuufaua lau Afioga i le sui usufono. 
 
  FOFOGA FETALAI:  Ia tulai mai le sui usufono. 
 
  Tofa LEALAILEPULE RIMONI AIAFI:  Lau Afioga e faafetai atu. O le 
uiga o lau faamatalaga, i le Tulafono lea o le 1984….. 
 
  FOFOGA FETALAI:  Ia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, ua tu faafia le sui usufono lea i 
le Tulafono, ma ou faasaoa nei a tatou Tulafono o lena e faataoto mai ai ia le 
tulaga o le faafia ona tulai mai le sui usufono i ana mataupu. 
 
  Afioga Hon Palusalue Faapo II:  Lau Afioga i le Fofoga Fetalai o se mea e 
fia faasao. 
 
  FOFOGA FETALAI:  Ia se i tulai mai. 
 
  Afioga Hon Palusalue Faapo II:  E leai o lea e lauga faalauaitele le sui 
usufono, e le o tulai atu o se…... 
 
  FOFOGA FETALAI:  O lea ua ou maua, o le ala foi lea o le…… 
 
  Afioga Hon Palusalue Faapo II:  E ala ona toso le Fono, ona o le tulai soo 
o le Afioga i le Palemia ma faalavelave i….. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Ia o le faalavelave lea….. Palu, sa e Minisita, o lena e te iloa 
lelei lou tulai soo i le taimi lena ma taofiofi mai oe. O le a le tali? 

  O lea e i ai le avanoa i lalo e faasaosao ai mea sese e tulai mai ai sui 
usufono, ma o le taga lena a le Malo, e leai lava se isi taimi e faasao ai, e 
faasao le uamea o le a pio a o la e vevela, e le toe tuua i se isi taimi, na o le 
pau lea o le taimi e tatau ai ona faasao, a o lea sa e i i, a? o e malamalama 
mai, sa e i i i ma e silafia ai, so o se taimi e tulai ai le Minisita i le mea e fia 
faasao, o le Tulafono Tumau. O lea e mafua ai foi ona faataga mai au e le 
Afioga i le Fofoga Fetalai, leaga o tatou Tulafono. Ae se i vaai te i foi ua toe 
sese lau tu, ia ona toe fai foi lea o se isi iuga a o lea na e saunoa mai nei o le a 
mamoe lau amio. 
 
  Tofa LEALAILEPULE RIMONI AIAFI:  Lau Afioga i le Fofoga 
Fetalai..... 
 
  FOFOGA FETALAI:  Ia e tatau pea ona ou iumaea, malie lava le sui 
usufono mo Faleata Sisifo, se i avatu le faamalamalamaga a le Fofoga Fetalai. 
Ia o tatou lauga ia e agai tonu i a tatou Tulafono, o le ala foi lena o lou tuu 
atua o le avanoa e sausaunoa ai sui usufono i le Tulafono Tau Faaofi. O lea 
foi e alagatatau le tuu o le avanoa i le Taitai o le Malo, leaga o ia e ana ia le 
Tulafono. Ae malilie sui usufono o saunoa, a tali loa le Malo, ia ou te manatu 
o le tali manino lena, e le faapea o le taufaatauvaaina o lo outou finagalo, ae 
malilie a tatou alu loa i le faa-tasi, faa-lua, ua lagona ua tatau ona see ese i le 
isi mataupu, ona ou lagona lea e tatau ona tatou agai i lea. E le tulituliapuina e 
le faapea o le le faamalieina o outou finagalo, a o lea ua tali le Malo, o le tali 
lena o latou e ana ia le Tulafono. 
  Tulai mai le sui usufono e faamaea mai le saunoaga. 
 
  Tofa LEALAILEPULE RIMONI AIAFI:  Faafetai. E moni e tasi le 
fuaiupu lea pe lua suiga o le Tulafono lau Afioga, ae e taua tele. A tatou 
talatalanoa loa i le penisini, o le penisini e fua i ai le tau o le soifuaga lea 
tatou te ola ai ma le tamaoaiga, o le ala lea o le avatu o le tuualalo, e le o le 
tetee la i le Tulafono a o le fesoasoani e avatu e faamanino atili, afai foi e le 
finagalo i ai le Malo, ia o le faitalia lena a le Malo. E manatua foi lau Afioga, 
o le Tulafono lea o le 1984 sa faataga ai i lalo o le Tulafono i isi Matagaluega 
a le Malo o lo o invest o lo o fai sea i ai le Malo pei o le Polenisia, e aumai ai 
e latou fuel a latou suauu pe afai e taugofie, a. O lea lava e i ai i le Tulafono 
lenei e le suia. O lona uiga la….. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai….. 
 
  FOFOGA FETALAI:  Ia malie le sui usufono. 

  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Ua ou faamatala soo le mea lenei, e le mafai ona maua e tatou 
ia ni mea taugofie pe a tatou le o e tender, o le ala lena e oo foi i galuega uma 
a le Malo lea e tauofo, e avanoa uma ai lava tagata uma. O le mafaufauga lea 
e avatu, se i e tau maua mai, e tai vaiaso uma lava, tender, tender, tender mea 
a le Malo, ia aua ne i tuufaua i le tagata la sa i ai, aua e lelei i le isi taimi ae 
faalelelei i le isi taimi, ia ona tender lea, ia o le mea lena. O lea e te tau 
aumaia, o lea e te taumafai e soloia ia tulaga o tenders a le Malo o lo o faia 
nei. E ese lava le competition lena e te fai mai ai, ese le competition lea ou te 
talanoa atu ai i le tulaga lea, aemaise lava le suauu. O le mea e ese mamao ai 
le suauu, leaga o le Malo lea e i ai ia storage, e ala foi la ona taugofie ai ona o 
lea e i ai storage a le Malo e taugofie ai. Afai lava e te le fia malamalama, e 
leai se isi faamalamalamaga e avatu i tua atu, ma avatu loa le 
faamalamalamaga a le Malo, malie o le faamalamalamaga lava lena e leai se 
isi faamalamalamaga i tua atu. 
 
  FOFOGA FETALAI:  Ia tulai maia le sui usufono e faaiu mai le saunoaga. 
 
  Tofa LEALAILEPULE RIMONI AIAFI:  Ona oo mai lea a o saunoa….. 
 
  FOFOGA FETALAI:  Malie lau Afioga i le sui usufono mamalu, se i tuu 
atu le avanoa i se tasi o sui usufono mo Aana Alofi Nu. 1, Afioga Hon 
Leaupepe Toleafoa Apulu Faafisi, ae le i faaiu mai le saunoaga a le sui 
usufono mamalu. 
 
  Afioga Hon Leaupepe Toleafoa Apulu Faafisi (Aana Alofi Nu. 1):  Lau 
Afioga i le Fofoga Fetalai, ua fia faaalia foi se manatu i le Teuteuga o lenei 
Tulafono, o le ala lena o le tulai atu ma le agaga faaaloalo. 
 
  FOFOGA FETALAI:  Ia se i maea la le saunoaga a le sui usufono mo 
Faleata Sisifo ona faasolo mai lea i isi sui usufono ona avatu lea o le avanoa, 
ia tulai maia le sui usufono e faamaea mai le saunoaga. 
 
  Tofa LEALAILEPULE RIMONI AIAFI:  Lau Afioga i le Fofoga Fetalai, 
ona o lea na saunoa le Afioga i le Palemia ou te manao e faaleaga ea pe tineia 
le system lea e i ai i le tender ina o mea, e leai, e leai sau tala faapea, o lea e 
patino lau faamatalaga i le tatou Tulafono lea e i ai. 
  O lea la ua oo le saunoaga a le Afioga i le Palemia i le storage facility lea a 
tatou, o lau fesili lau Afioga, po o fea ua oo i ai le faatalanoaina o le faatauina 
o le fanua lea e i ai a tatou storage facility lea, aua o lea uma tatou te iloa, o le 
fanua e faasino i se isi aiga, aua e aoga o lea ua saunoa o le mea e faavavau 
ona control ina e le Malo, ia afai o tagai i ai le Malo i le vaega lea, ia o se 
mea talafeagai tele ona tagai i ai i le fanua lea e i ai le facility lea..…. 

  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai e fia fesili atu i le sui usufono 
mamalu, po o fea o le Tulafono o tau mai ai le fanua, ou te fia vaavaai i ai. E 
leai lava ma se mea faapena o aumai ai i i i le Tulafono. 
 
  FOFOGA FETALAI:  Malie ia le sui usufono o lea ua apoapoai atu le 
Nofoa. 
 
  Tofa LEALAILEPULE RIMONI AIAFI:  O le a ou see ese i lea mea. E 
manatua foi lau Afioga a saunoa le Afioga i le Palemia, e manaia tate 
faalogologo i lenei taeao, e maulu i lalo i ana tane, e lauga mai i le amataga, e 
manaia i le taumafai e faamalamalama lana....ana o au i le taimi lea, ou te le 
alu i se tane lau Afioga, e valaau i le malie ou te alu ai i lalo toe momoli mai 
au i luga, ae faafetai i le Afioga, e sao le Afioga i le Palemia sa maulu i lalo, e 
tele taleni a le toeaina, o le mea foi lea e umi ai lona soifua o le ola o le 
mafaufau i taimi uma. 
  Ia pau lea o le mea se i tagatagai lau Afioga i le Palemia i le Tulafono, o 
lena e open, o lena e tuu talaloa le mea aua o lea e fai mai, e faasa ona aumai 
le 500,000 lita, pau lea, o le uiga o lau tala, o lona uiga e mafai ona aumai tai 
400,000 lita a le tagata i le masina, e leai ai se papuipui o le Tulafono, aua e 
tatau ona toe tagai i ai, afai o le finagalo lea e 500,000 lita po o faapea mai la 
le Tulafono, i totonu o le tausaga po o totonu o le masina? Aua o lea e le o 
manino mai i le Tulafono, e i ai se papuipui, aua o lona uiga e mafai lava la 
ona matou o aumai matou penisini tai $499,000 lita every month, e uma ifo le 
tausaga, ua 60miliona lita mea e mafai ona matou aumaia. Ia manuia le Fono, 
faafetai lava. 
 
  FOFOGA FETALAI:  Malo faafetai.  
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o lea e faafesili mai pe..... se i 
ou lau atua, “bulk fuel” means any petroleum imported as a fuel in quantities 
greater than 500,000 litres per annum. Lau Afioga i le Fofoga Fetalai, o lea e 
i ai uma lava i totonu o le Tulafono mea uma, ou toe talanoa atu i lau Afioga, 
o lea toe o nai masina uma le tatou Nofoaiga, o lea ou te toe fautua atu foi, 
aua e te toe sasi i isi a tatou Fono, faitau lelei Tulafono. 
 
  Tofa LEALAILEPULE RIMONI AIAFI:  Ia leaga o lea e faitau mai si 
toeaina i le vaega lua, ia o le vaega tolu lea ou te talanoa atu ai i le vaega 10 
lea ua teuteu, a o le vaega 10A, e moni o lea ua describe mai luga, ae tatau 
lava ona toe aumai i ina, a, leaga o la e open mai i ina i le 10A, ae ui i lea, ia 
leaga o la ua musumusu mai le Sui Palemia ai o lona poto faa-Loia la 
e.....faafetai lava. 

  FOFOGA FETALAI:  Ia e manatu o lea ua tatou tulalata i le tatou taimi 
malolo, e i ai le talitonuga o le a tatou alo i le tatou malologa masani o lenei 
taeao. 
  E momoli atu vaimalu i puega i le tatou Maota ia ona o lea faatoa tatou 
faataitai i le tatou Maota nei, o lo o ua uma ona tapena tulaga uma e ala i le 
tatou malu taeao i fafo atu o le Maota nei, ma tatou faleui ma fale le taua i 
lalo i le fogafale i lalo. O le tatalo lava a le Fofoga Fetalai, ia tatou logosaia le 
tulaga le taumafaiga o le tatou nofoaga nei e le tumau ai, o lea tatou te omai 
mo le taimi nei, a maea foi ona fausia tatou tulaga pei ona ou faaalia, ia ona 
tatou toe o foi lea i le tatou tulaga masani.  
  E faamalulu atu foi i le faatulagana o tatou nofoa i lenei taeao ona o le 
taumafai lava i le mea e sili ona faatulaga i ai, e le o ni ‘ai avea le see atu o 
nisi sa tatou taulamua i le tatou Fonotaga a o tatou i ai i le Maota Fono i 
Tiafau, ia ae ua tau aumai le aumatutua i luma ae o outou talavou na e talavou 
e tou te vae mama e agai e faigofie le tatou nofoaga. 
  O le a faataatiaese Taualumaga a le Fono Aoao Faitulafono mo lana 
malologa masani o le taeao. 
 
 
  Na faataatiaese Taualumaga a le Fono Aoao Faitulafono mo lana malologa 
masani i le itula e 10.43 i le taeao ma toe faaauau i le itula e 11.20 i le taeao. 
 
 
  FOFOGA FETALAI:  Ou te faasilasila atu o le a toe amatalia Taualumaga 
a le Fono Aoao Faitulafono. 
  E i ai le faamoemoe ua faafoisia le malosi o le tino aua le tatou faiga 
malologa i lenei vaega o le taeao. E momoli atu le faafetai ona o le lava 
onosai o le paia ma le mamalu o le Maota, e pei lava ona taumafai atu le 
Fofoga Fetalai i le taimi ua sola, ia lavapapale pea ma onosai ona o le taimi 
muamua lenei o le tatou Fonotaga i le Maota nei. E i ai le faamoemoe ma o le 
fuafuaga masalo e savalia le fa i le lima masina o tatou i inei i le Maota lenei 
seia maea fuafuaga i Taaloga a le Commonwealth o le a faagasolo nei, ona 
tatou faasee loa lea i uta i Tuanaimato e fausia ai le tatou Maota mo le 
faaiuina o lenei Paeaiga ma le tulai mai o le isi Paeaiga fou. E talosaga atu 
pea i le paia ma le mamalu o le Maota ina ia lava lo tatou onosai, ona e leai se 
mea e ese ai ma le faatafeaga a le fanauga a Isaraelu. O lea ua tatou 
faagasolo, ae se i agai aua le faaleleia o le tatou Maota Fono. A maea i se 
taimi o muamua, ona tatou toe faagasolo foi lea i le Malae i Tiafau e pei ona i 
ai lo tatou faamoemoe. 
  E faia le malologa ua maea le saunoaga a le sui usufono mo Faleata Sisifo e 
uiga i le Tulafono Tau Faaofi o Teuteuga o le Tulafono o Penisini 2014.  
Tulai mai le sui usufono mo Vaimauga Sisifo ona avatu ai lea o le avanoa i se 
tasi o sui usufono mo Salega, Afioga Afualo Wood Uti Salele, ona sosoo ai 
lea ma le sui usufono mo Aana Alofi Nu. 1, Afioga Leaupepe Toleafoa Apulu 
Faafisi. 

  Tofa LEFAU HARRY SCHUSTER (Vaimauga Sisifo):  Faafetai i lau 
Afioga i le Fofoga Fetalai mo le avanoa.  
  E puupuu lava se manatu e fia faataatia atu i luma o le Afioga i le Palemia 
aemaise o le Matagaluega o lo o nafa ma lenei Tulafono Tau Faaofi. E 
manino ma manaia le Tulafono Tau Faaofi ona o le tauofoga foi lea e toatasi 
le tagata e manumalo na te aumaia le suauu. O le faamalamalamaga a le 
Afioga i le Palemia, a taugofie le tau na aumai ai e tatau foi ona taugofie le 
tau e toe faatauina atu ai le suauu. O le vaega o penisini lea e i ai le isi a tatou 
Tulafono foi lea o le penisini e faasa le tagata lea e malo i le tauofoga ona fai 
sona faleoloa po o sona fale penisini e toe faatau atu ai le penisini i tagata 
lautele. Ona pau lava le fautuaga aemaise o le Matagaluega o lo o leoleoina le 
Tulafono Tau Faaofi, ina ia matua leoleo lava le Tulafono Tau Faaofi ina ia 
aua ne i mafai e le tagata lea e toatasi na aumaia le penisini ona toe feutagai 
ma nisi tagata i le faatauina o le retail o le penisini. Ona pau lea o le avanoa o 
lo o i ai le tauvaga i le private sector e toe faatau atu ai le penisini. A tatou 
tagai i le aofai e 100miliona lita o le penisini, o le aofai foi lea o le tupe e alu 
agai i luga e maua i le faatauina mai o le penisini ma le toe faatauina atu. Ona 
pau lava le manatu ia matua leoleo e le Matagaluega ina ia aua ne i mafai i se 
isi lava auala aua o le tagata faipisinisi e poto foi. Ia aua lava ne i mafai e le 
tagata lea e manumalo i le tauofoga ona fai se auala e toe maua ai lona 
avanoa e faatau atu ai le penisini i tagata lautele.  
  Faafetai tele mo lou avanoa lau Afioga i le Fofoga Fetalai. 
 
  FOFOGA FETALAI:  Tulai mai se tasi o sui usufono mo Salega, Afioga 
Afualo Wood Uti Salele. 
 
  Afioga AFUALU WOOD UTI SALELE (Salega):  Faafetai lava i lau 
Afioga i le Fofoga Fetalai mo le avanoa. Ou te faatalofa atu foi i le toe 
faaauauina o le tatou Fonotaga i lenei vaega o le aso. Atonu ua sao i alo le 
malu taeao, ae ua ou tulai atu ona o le Tulafono Tau Faaofi taua ua i lumamea 
nei.  
  Faafetai i le Afioga i le Palemia po o le Minisita o Tupe ona o le Toe 
Teuteuga o le Tulafono. O se alafua ua alaga tatau ona ua loaloa foi ona taoto 
le Tulafono Tau Faaofi, a o lea ua agai tonu lava i le vaitau lenei e tusa ai o 
fuafuaga alualu mamao ma le silasila a le Malo i le faaaogaina o le malosi 
faafouina. Ona o lea ua agiga tonu lava i le Tulafono Tau Faaofi e afua mai i 
le 500,000 lita, ona pau lea o se vaega e fia oo i ai sau faamatalaga ona o lea 
ua manino i le saunoaga a le Afioga i le Palemia. O lea e fuafua e le o lava 
tane mo i latou i pisinisi tumaoti e mafai ai ona taofi po o ni faatanoa foi e 
mafai ona teu ai penisini ma suauu. O le tuualalo po o ua lava le 500,000 lita 
ona o lalo i le Tulafono Tau Faaofi o lo o ua maoti lava na o le 500,000 lita le 
malosi ua ave e le Minisita e mafai ai ona faamatuu atu le aumai e i latou o 
Faalapotopotoga ma pisinisi tumaoti o le penisini, ae a pe a toe silasila i ai ae 
toe tuu atu i luga i le va o le 500,000 ma le 1miliona lita, ina ia faigofie ai foi, 
aemaise lava o le faiga paaga a le Malo ma Pisinisi Tumaoti. 

  E taua tele lea feagaiga ua laasia aemaise o lo o tausia pea e le Malo. O le 
tuualalo aua o lea ua manino lava i le saunoaga a le Palemia, e le lava tane 
mo Faalapotopotoga ma Pisinisi Tumaoti. Ou te masalo o se luitau foi lea mo 
i latou. Ou te manatu la a faapea e tuu atu i le va o le 500,000 i le 1miliona 
lita, e mafai foi ona talafeagai ona latou fausia ni tane mo le saogalemu 
aemaise o le siosiomaga ma ia malupuipuia ai, a o lo o maua ai pea ma 
tulituli matagau ai pea le manulauti i le faiga feagaiga a le Malo ma Pisinisi 
Tumaoti. 
  O le isi vaega ona o le taua o lenei Tulafono Tau Faaofi, e moni lava o lo o 
teu e le Malo penisini e aumai e isi Kamupani ua manumalo i tauofoga i lalo 
o le Tulafono Tau Faaofi, ae pei o le Malo lava o lo o agai i ai le tele o le 
suauu e teu ai, ona faasoa atu lea. O le tuualalo i lau Afioga i le Palemia 
aemaise o le Komiti o lo o latou iloiloina le tau o le penisini, e moni lava e 
pei ona laga i nisi o manatu ua pau le penisini. E moni lava au ona o lea e 
aumai tai tolu masina, e fuafua lava i ai le tau o le penisini, ae silasila totoa i 
ai i latou ina ia talafeagai ma se tau e tusa ai ma lenei vaitau, aua o lea ua agai 
tonu lava i le faaaogaina o le malosi faafouina ma masalo o le tali lea mo le 
lumanai o Samoa.  
  Faafetai mo le Teuteuina o lenei Tulafono Tau Faaofi ona e le tele se 
Teuteuga o i ai, ma e avatu ai le lagolago a le Itumalo o Salega, faafetai i lau 
Afioga i le Fofoga Fetalai mo le avanoa. 
 
  FOFOGA FETALAI:  Malo faafetai i le saunoaga a le sui usufono 
mamalu. Tulai mai se tasi o sui usufono mo Aana Alofi Nu. 1, Afioga 
Leaupepe Toleafoa Apulu Faafisi. 
 
  Afioga Hon LEAUPEPE TOLEAFOA APULU FAAFISI:  Faafetai mo 
le avanoa lau Afioga i le Fofoga Fetalai. E puupuu se lagona ua ou tulai atu ai 
e fia faaali. Talu ai ne i le lagona se leo o lenei Itumalo ona maitau sese lea, 
ona o lea matou te nonofo atu i le Itu e Agaia le Malo ona faapea lea matou te 
le lagolagoina le Teuteuga o lenei Tulafono Tau Faaofi. O le ala lea o le 
manatu, e ao ona faailoa se lagona ma faailoa atu le agaga lagolago o lenei 
Itumalo o Aana Alofi Nu. 1 faapea foi Siumu, ona o lea ua ma femusuai e 
avea ia lou leo e fai ma o ma sao.  
  O le agaga lea e momoli atu e lagolagoina ai le Teuteuga o le Tulafono Tau 
Faaofi. 
 
  FOFOGA FETALAI:  Malie lava le sui usufono se i tuu atu lava le avanoa 
i le Taitai o le Itu Agai. 
 
  Afioga Hon Palusalue Faapo II:  E faamalie atu i le saunoaga a le sui 
usufono mamalu. E leai se agaga e faalavelave, ae ona o le mataupu lea e 
uiga i le saofafai atu i le Itu Agai ona o le faiga o o tatou Nofoa.  

  Sa i ai le manatu o le faasologa lava sa i ai le Maota i Tiafau, o le faasologa 
foi lena mo lenei Itu ina ia aua ne i tulai mai le faafitauli lea o le fefiloi o sui 
usufono o le la Itu ma sui usufono o lenei Itu. E pei o le mea lena ma le tatalo 
atu e tatau ona toe faatulaga o tatou Nofoa i le tulaga sa i ai Nofoa i le Maota 
i Tiafau. 
 
  Afioga Hon LEAUPEPE TOLEAFOA APULU FAAFISI:  Lau Afioga i 
le Fofoga Fetalai, o lea ua lelei lea. Ona pau le mea na ona faailoa atu ina ne i 
te i ua maitau sese le le lagona o se leo ma le le avatua o se manatu, ona 
faapea lea o lo o auai i maua i se finagalo le faavaea o le Itu e agaia le Malo. 
 
  FOFOGA FETALAI:  E leai se agaga e tasi faapea le sui le sui usufono 
mo Aana Alofi Nu. 1. O le tatou faiga sa fai ai i le tatou Maota Tiafau, o le 
tulaga lava lena sa oulua alaala mai lava i le itu o le Itu Agai. O le tulaga lena 
sa i ai o tatou nofoaga i o, ae pau le mea o lea na ou tatalo atu ai i le itula ua 
sola ina ia lavapapale le tatou Maota ona o le tulaga vaapiapi o le tatou setup 
lea tatou te i ai. O lea foi na saunoa mai le Failautusi, o le a se i tau sui laitiiti 
le tulaga lea i le faatulagaina o Nofoa ina ia aumai i luma nai tama matutua 
ma Tootoo matutua o le Vaega a le Itu Agai, ae tuu i tua le autalavou e mama 
vae, vaeane o outou o sui usufono. 
 
  Tofa Lealailepule Rimoni Aiafi:  Lau Afioga i le Fofoga Fetalai o se mea e 
fia faasao i le saunoaga a le sui usufono mo Aana Alofi Nu. 1. E le o taliaina 
e le matou Itu, ua leva ona fia omai ma le sui usufono mo Siumu ae matou te 
le o taliaina. 
  Ma le faaaloalo lava. 
 
  FOFOGA FETALAI:  O le a le afaina lea, tulai mai le sui usufono e 
faaauau le saunoaga.  
 
  Afioga Hon LEAUPEPE TOLEAFOA APULU FAAFISI:  O le 
Teuteuga o le Tulafono Tau Faaofi lenei e lagona le agaga faafetai ona o lea 
ua le faapito manu ia Tasi. Sa faatauva, sa tauofo, o ai lava e fia pai i vai o le 
tama e fia maua le tulaga i faamanuiaga, o lo o i ai lava ala o mea. O le 
puipuiga lea e mafua ai le Teuteuga o Pisinisi Tumaoti ona o i latou o lo o 
manaomia le faaulufale mai o suauu po o ni penisini i lalo ifo o le 500,000 
lita. E le o noatia ai le talosaga, e le o faapea mai le Tulafono Tau Faaofi e 
tapu itu ia, a o lo o faapea mai e mafai ona talosaga i se talosaga tusitusia ma 
se maliega tusitusia ma feutagai ma le Minisita, o lona uiga o le Malo lava 
lea. O lona uiga o lea lava e maua le avanoa. 
  E fia faaleo foi le faafetai ona o le amataga o le masina lenei sa i ai le suiga 
aua e sui lava i masina uma le tau o le suauu, penisini ma le karasini. O le 
karasini e 30sene le pau i le lita, e 30sene le pau o le lita o le kiso (diesel) ma 
le petrol. 

  O lona uiga o se faamanuiaga lea i o tatou tagata o le pau o le tau o mea ia e 
tolu, a o i ina o le autu lea o le fuafuaina o le soifuaga o le tagata atinae. E 
lagona ai le agaga faafetai e ui o lo o gaugau tele ai isi aufaipisinisi i le 
ituaiga mea foi lea o le pau atu o lo o tutumu tane i le tai fia sefulu afe, a o 
uiga lava nei e pei ona faamalamalama soo e le Palemia, o mea o gau e 
femitiai. E fai atu i le isi taimi ua gau, ae sau foi i le isi taimi ua fula. E 
faapena lava aua o fesuiaiga lava o aso mau ma aso oge. Ua masani lava le 
aufaipisinisi i vaega faapena ma e i ai le isi mea lea o le a tulai mai i le 
aufaipisinisi, e oo loa i le taimi o le a sui, empty uma loa tane le iloa po o fea 
o le a o i ai la atunuu, ae i ai lava nai aufaipisinisi faavalevalea tulou, e sala le 
gagana, e tiga lava ona iloa e gau ae fai lava le auaunaga lea ina ia 
faamalieina le tautua i le atunuu. E alu ese mai le mea lea e faatalitali pe mau 
pe oge, a o le service, ia lelei le service i le atunuu. Pe gau pe a, ae fai leaga o 
le auaunaga. 
  O le mea lea ou te momoli ai le agaga faafetai i le Malo ona o le fetuunaiga 
lea. O lea la ua pau lea 30sene, masalo o tatou le isi atunuu o lo o taugofie ai 
le suauu ma le penisini, e faapena foi ma le karasini. 
  Ina ia faamauina le lagolagoina o lenei Teuteuga, o le ala lea o le tulai atu e 
faailo se lagona ona o lea e tau mai e le Teuteuga e maua le avanoa o le tagata 
e talosaga ai na te fia aumaia le sili atu i luga i le 500,000 lita po o lalo ifo e 
tusa ai o le Tulafono Tau Faaofi i le tausaga. 
  Ma lou faaaloalo lava, faafetai.     
 
  FOFOGA FETALAI:  Ia, o le a avatu la le avanoa, se i tuu atu muamua le 
avanoa i se tasi o sui usufono mo Salega. 
 
  Afioga Afualo Wood Uti Salele:  O le mea e fia faasao lau Afioga, e le o ... 
o lea ua uma ona manino mai le Tulafono Tau Faaofi, e 500,000 e le sili atu. 
E leai la e le moni le saunoaga lea faapea mai e mafai lava ona sili atu i le 
500,000. Na o le 500,000 lava le malosiaga lea e aumai e le Tulafono Tau 
Faaofi e ave i le Minisita. Faafetai. 
 
  FOFOGA FETALAI:  Ia, se i tulai mai lau Afioga i le Palemia.  
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, e i ai le fautuaga taua lava lea 
mai le sui usufono mo Vaimauga Sisifo, Tofa Lefau Harry Schuster, o le 
tulaga i le vaai a le Malo ina ia aua ne i mafai ona faia se pamu e pamu ai 
taavale a le kamupani ua tuu i ai le avanoa latou te tufatufaina le penisini. O 
Le fautuaga lea e taua tele, ona o le fautuaga lea o lea e tele ina aafia ai le 
tatou atunuu, e le gata la i i, ae faapena foi i faleoloa. O le mataupu foi ua 
leva ona aumai i totonu o le Palemene lenei, o fale nei e fai a latou pisinisi o 
oloa siiatoa, ae toe fai foi a latou retail. O le tulaga la i le vaai mai a isi o lo o 
fai a latou pisinisi, e faigata tele ona tauva ma latou nei e fai latou fale siiatoa 
po o wholesale toe fai latou retail, aua lona uiga e oti lava isi faleoloa. 

  E pei la o le itu taua lena o lea ua laga mai, o le mea foi lena o lea e vaavaai 
agai i ai le tatou Malo, aemaise o le mataupu ua fai si loaloa ona tupu i totonu 
o le tatou atunuu i aiga tetele e fai a latou pisinisi faapenei, aemaise foi ua oo 
ina falala atu pisinisi ua aafia ai ma fanau. O le mea la ua tupu ua amata ona 
le na o i ina, ae ua amata ona sosolo atu i isi faiga pisinisi, i le tulaga lea o 
ituaiga pisinisi foi lele e faalupe i le gagana Peretania, o le great grandfather, 
grandfather, father, son, grandson, ia ituaiga faiga o pisinisi. Ma o i tonu la e 
nana mai ai le itu lea o le monopoly, o le pulea o ituaiga pisinisi i totonu o le 
atunuu. E taua la le mataupu lea, o le mataupu o lo o i ai foi le atugaluga o le 
Malo, ma o lo o tilotilo i se auala e ono foia ai le itu lea, a o le mea ua leva 
ona tupu i totonu o le tatou atunuu, e taua ai le mea lea o le laugatasi o le mea 
o le tauvaga e fai, ae a i ai loa mea faapea, ua le mafai loa ona taalo i le malae 
taalo laugatasi a ua amata ona le fetaui le tulaga o faiga tauvaga. O le itu la 
lea, ua loloto tele le mataupu lea ua tulai mai, o se mataupu ogaoga tele, o lea 
e fai ma tilotilo pea i ai le tatou Malo, i se auala e ono fofo ai le itu lena i se 
tulaga taugamalie. 
  Lau Afioga i le Fofoga Fetalai, o le itu taua lena, ma ou te toe faamamafa 
atu foi le vaega lava lea mo le agai i luma. O projections uma ia ua taoto mai 
i le Malo, e oo loa ina faatino le faamoemoega lea o lo o i ai, ma o le mea 
moni lava, e fai sina malolosi tele o kamupani nei latou te talosaga mai latou 
te faatinoina atinae nei o le gaosi o le eletise mai le ave o le la, ae fai lava sina 
malolosi tele, e faigofie lava ona ausia le faamoemoe lea, le target lea o le le 
toe moomia e tatou o ni suauu e aumai e faaola ai afi ia. O lona uiga la, o le i 
ai pea o afi na, e faaleoleo, na ona faaleoleo i le taimi foi lea e alu alu 
faaletonu le la, aua o le tasi lena itu o le le mafai ona faapena uma aso uma. E 
i ai taimi e timu ai ona le maua lea o le la, a o la e foi ua i ai le tekonolosi i le 
taimi lenei, e le faalagolago i le la, ae faalagolago i le malamalama. O lona 
uiga a sau loa le malamalama, ua amata loa ona fafaga le malosi o le eletise i 
le ituaiga tekonolosi lea ua i ai i le taimi lenei. O lea foi e i ai mafaufauga e 
ono... e le iloa pe le i oo i le tausaga e 2020 ua tulai mai le isi ituaiga faiga e 
na o le ono inisi le tele pei lava o se plastic na ona tuu lava i luga o lau 
taavale aumai loa ave i le la fana mai ai le uila i totonu o le fagauila, ona ola 
ai lava lea o lau taavale. Ua i ai taavale i le taimi lenei ua ola mai i le eletise 
ae pue mai le la, a o le faalavelave la, o le matua taugata o taugata. E leai se 
mea e ese ai ma mea o computer. O computer na i ai i aso la faatoa faatu le 
NPF, toeititi alu le fale atoa i le tele o le tau o le computer e ova i le $100,000 
le tau o le computer, a o lea ua alu alu lava ua tele computers, ua oo lava i le 
tamai computer e te fealuai ma oe e faaaoga i lou lima i le mea lea ua i ai i le 
taimi lenei. Sa le i mafaufauina i le 1972 sa aumai ai le tatou computer 
muamua e faagaoioi ai le tatou NPF. O nei la, ua ese le tulaga lea ua i ai, ma 
atonu foi i le isi 20 tausaga, ua tatou le toe vaaia la taavale ia, ae na o le 
taavale lava lena e le atoa le lima inisi o le umi o le window lea e pipii i luga 
o lau taavale, ona pue mai ai lea o le ave o le la ma ola ai le maa e fafaga ai 
lau taavale.  

  O mea na o lea ua i ai mafaufauga i le taimi lenei, ua faasolo mai i fonotaga 
o lo o fai nei a Taitai o Malo ma atunuu i fafo, ma o uiga na o lea e fai fuafua 
uma i ai Tulafono Tau Faaofi nei. Afai nei ae oo i le taimi lena ua le toe 
moomia le suauu a o lea ua amata faataoto atu le tulaga o tatou Tulafono e 
taofiofi malie ai le soona talau mai ma maumau atu ai ma tatou foreign 
reserves.  
  Lau Afioga i le Fofoga Fetalai, o le toe faaopoopo atu lena e tusa o manatu 
na faaalia i lenei taeao.  
 
  Na faamaonia le lafo ma faitauina le Tulafono Tau Faaofi o le Penisini 
2014 i lona faitauga faalua. 
 
  FOFOGA FETALAI:  E tusa ai ma le Tulafono Tumau, o le a tuuina atu le 
Tulafono Tau Faaofi i le Komiti o Galuega, Felauaiga ma le Siosiomaga mo 
le iloiloina ma toe lipoti mai i le Fono Aoao i se Fonotaga o lumanai. 
 
 

TULAFONO TAU FAAOFI O IUNI FAAUNETUPE  
2014 – faitauga faalua 

 
  FOFOGA FETALAI:  Mo le silafia e le Palemene o le Tulafono Tau 
Faaofi lenei sa faia lona faitauga muamua i le aso Fono 26 Ianuari 2015. 
  Tulai mai lau Afioga i le Minisita mo Pisinisi, Alamanuia ma Leipa, lau 
Afioga i le Sui Palemia. 
 
  Tofa Hon FONOTOE NUAFESILI PIERRE LAUOFO (Sui Palemia, 
Minisita mo Pisinisi, Alamanuia ma Leipa):  Lau Afioga i le Fofoga 
Fetalai ou te faatu le lafo,   Ina ia faitauina nei le Tulafono Tau Faaofi o Iuni 
Faaunetupe 2014 i lona faitauga faalua ma ou te fia tautala faamalamalama 
i ai. 
 
  Faaluaina e le Minisita mo Tupe Maua ma le Minisita mo Galuega Tau 
Alamanuia ma Atinae a le Malo. 
 
  FOFOGA FETALAI:  Tulai mai lau Afioga i le Sui Palemia. 
 
  Tofa Hon FONOTOE NUAFESILI PIERRE LAUOFO:  Faafetai i lau 
Afioga i le Fofoga Fetalai, ua tulai atu e fai sina tala puupuu e tusa ai ma 
lenei Tulafono Tau Faaofi. O le Tulafono Tau Faaofi lenei e suia ai le 
Tulafono o Iuni Faaunetupe sa pasia ma faaaogaina amata mai i le 1960, o 
lona uiga o le taimi e le i Tutoatasi le tatou atunuu, ma ua faasolo mai ia le 
tele o tausaga, ia ua tele foi nai suiga ua i ai, ua manaomia ai se Tulafono fou 
ina ia toe faafou ai le tulaga o le aiaiga o nei Iuni Faaunetupe. 

  O le galuega lenei na tapena ma sa oo atu foi i se tulaga e faatalatalanoa ai 
foi ma ni sui o Iuni Faaunetupe i totonu o le tatou atunuu – ma o le Tulafono 
Tau Faaofi la, e aiaia ai taualumaga o faagasologa ma le faamauina ma le 
faagaoioiga o Iuni Faaunetupe i totonu o le atunuu, e faataoto ai foi mo sini 
autu, e faapea foi malosiaga o Iuni ma aiaiga tau Pulega e feagai ma le 
resitala e faataoto mai ai foi ia tiute tauave o le resitala e tusa ai ma le 
resitalaina ma le faamauina o tatou Iuni Faaunetupe po o Credit Unions. 
  O le taimi nei lau Afioga i le Fofoga Fetalai e 15 ia Iuni Faaunetupe o lo o 
resitalaina, ma o lo o faagaoioi uma ia Iuni e 15 i le taimi nei. O aso la lau 
Afioga pei ona silasila foi ia o le 1960 lea foi sa taua e le Afioga i le Palemia 
mo computer, ia sa leai ni computer i ia vaitaimi aemaise lava i i i le tatou 
Ofisa o le Resitala. E le i mamao tele atu nei ona faaaoga computer i le tatou 
Ofisa Resitala e faapea foi nai Iuni Faaunetupe o lo o ua faaaogaina foi 
computer i lenei vaitaimi, e le o ni computer faigata tele ae o lo o faaaoga e 
fesoasoani mo le latou galuega, e faapea foi latou Iuni, aua o mea nei o Iuni, 
ia pei e tau faatusatusa pei ni tamai pisinisi e nono ai tupe pe a oo i lea taimi i 
lea taimi, e mafai e sui auai ona latou oo atu i Iuni ia ma talosaga ai nai 
nonogatupe laiti. Ma e tatau lava ona i ai ia tulaga o se mafuaaga aoga e 
mafai ona nono tupe, pei o le faataitaiga o le fesoasoani lea i pili aoga a nai 
fanau aoga, ma isi tulaga aoga e faaaoga e aiga. Ma o le Tulafono la, e na ona 
toe faafou ai le tatou Tulafono tuai o lo o i ai i le taimi nei, ia ma toe teuteu ai 
nisi o vaega ia ogatusa ma suiga ua i ai foi nei vaitau. O taualumaga lava o le 
Tulafono pe a silasila foi i ai, o lo o faataoto mai ai ia tulaga e manaomia mo 
le faavaeina po o le faamauina o se resitala o se Iuni Faaunetupe, e manaomia 
le 12 o tagata po o sui auai, e faapea foi se latou faamatalaga tusia faale-
Tulafono, o lea e taua o le Memorandum of Association, e manaomia foi le 
sainia e sui e 12, e manaomia foi ni a latou tulafono laiti e faatonutonu ai ma 
aiaia ai le faagaoioiga o le latou Iuni pei o mea o By Laws, aua ia le puleaina 
i totonu o le faagaoioiga o latou nonogatupe e faapea foi tulaga eseese e aofia 
ai ma tului ma tulaga faapena. I lalo o lenei Tulafono lau Afioga i le Fofoga 
Fetalai, ia o lo o i ai foi ia malosiaga eseese i tulaga o le faamoemoe po o 
ituaiga o faalapotopotoga e mafai ona latou faamauina pe faavae se Iuni, o le 
faataitaiga o le vaega o faiaoga, e mafai e faiaoga ona faatu se latou Iuni ma o 
lo o i ai foi se latou Iuni i le taimi nei, e mafai e faalapotopotoga eseese 
faapena. O le faamoemoe autu la ia mafai ona nono mai tupe, aua o nei foi 
tupe e le o ni tupe tetele aua faamoemoega laiti o aiga i le taumafaiga o aiga 
ma le tausiga o aiga, e faapea foi aoga a fanau laiti o tamaiti aoga. E tatau foi 
ona faataoto i totonu o lenei resitala o pepa o le Iuni ia tulaga o sini autu, o 
sini o lo o faamoemoe ia le Iuni e ausia, e faapea le tulaga o le filifilia o latou 
Faatonu o le Komiti Faatonu, ua tatau foi ona i ai tulaga uma faapea, o vaega 
tau le Pulega, e faapea foi tiute tauave o komiti faufautua i totonu o Iuni o lo 
o faataoto foi i totonu o tatou Tulafono i tiute tauave o komiti faufautua 
faapea tiute tauave o komiti faaunetupe, komiti eseese ia i totonu mo Iuni 
Faaunetupe. 

  O lo o faapena foi ona aiaia tulaga o agavaa o sui auai, e manaomia ia tulaga 
o ituaiga agavaa eseese, agavaa manaomia, e faapea foi tulaga o lo o faataoto 
mai le totogi o komiti faatino o faatonu, o latou ia o lo o fono i masina taitasi 
aua le faagasologa o galuega a le Iuni Faaunetupe. E faapea foi le tulaga o 
tului, aua tasi lea faamoemoega o Iuni Faaunetupe ina ia fesoasoani foi mo i 
latou o lo o limavaivai, ia o lo o maualalo le tulaga o tului e faaaogaina e 
latou, o lea foi ua faatulafonoina le tulaga o le 1%. O le tele lava o isi pisinisi 
nonotupe o lo o i ai i le taimi nei, masalo ua oo atu i le tai 20 ma ona tupu 
pasene le tului, ia a o nai faalapotopotoga faapenei po o Iuni, ia o lo o maua a 
latou faamama avega. O le mafuaaga foi lea o lea ua silasila le Malo, e tatau 
ona toe update ia le tatou Tulafono lenei ia aiaia ai ia malupuipuia ai ma 
faagasolo lelei le faiga o le faatulagaga o Iuni faapenei, ia malupuipuia tupe a 
tagata o lo o faafaigaluega i totonu o Iuni nei. O lo o i ai foi ia tulaga o 
malosiaga o resitala, e faapena ona soloia ia pe faamutaina ia se Iuni 
Faaunetupe ua solitulafono po o ua le usitaia foi ma aiaiga o lenei Tulafono. 
  Lau Afioga i le Fofoga Fetalai, pei o se otootoga puupuu lena o lenei 
Tulafono Tau Faaofi e le o i ai ni suiga tele ae o le agaga lena ina ia toe 
faafou, ona ua fai sina tuai o le Tulafono tuai ua 55 tausaga le matua. Ia 
manuia le Fono lau Afioga. 
 
  FOFOGA FETALAI:  Ia malo faafetai. E manatu ua malamalama le Maota 
i le folasaga a le Afioga i le Sui Palemia, ia ona o le faatulai mai foi o lenei 
Tulafono taua o Iuni Faaunetupe i totonu o Matagaluega a le Malo. 
  Se i tulai mai le sui usufono mo Faleata Sasae. 
 
  Tofa AVEAU TUALA LEPALE NIKO PALAMO:  Faafetai lava i lau 
Afioga i le Fofoga Fetalai, e momoli foi le faafetai i le Afioga i le Minisita i 
lenei foi Tulafono aemaise foi o le Matagaluega. 
  O le vaega muamua lava, e manaia le Tulafono, e manaia foi le agaga o le 
Tulafono i le faataatiaina o le Tulafono. Ua saunoa le Afioga i le Minisita, ua 
tusa ma le 50 tausaga o i ai le Tulafono lenei, a o lea na o le 15 Iuni lea e i ai i 
le taimi nei, pe i ai se mafuaaga e ala ai ona le toatele lea vaega ua o e fai 
ni…..pe afai o se faamanuiaga? O lea ou te vaai atu i le Tulafono, o le a ou le 
talanoa tele i le Tulafono, ou te talanoa i le vaega 18 ma le 19 o le Tulafono i 
le vaega lea i objectives lea faapea o sini autu ma le vaega lea e avea ai ia le 
malosiaga i totonu o le Iuni. O i ai se faamoemoe o le Malo po o le Afioga i 
le Minisita e fai se bank e faatatau i e fai saofaga ia? I lalo o le vaega lea, o 
lea e ave ai le malosiaga i le Komiti e pule lava latou po o fea le bank e ave i 
ai ia teugatupe nei, a o lea e i ai le tatou Development Bank, o lea e i ai le 
UTOS, o lea e i ai le NPF. E le mafai ona faaaoga ia na Matagaluega e 
faatino ai ia le vaega lea? Ua ala ona ou fesiligia le vaega lea, e i ai ia 
interests a bank taitasi mo loans e faatino ai pe a manaomia ia nonogatupe, o 
lena e silafia uma lava, e le mafai ona e alu atu i le bank aumai ai se 1%. Afai 
la ou te loan mai i le tupe lea a le Credit Union lea e 1%, ae fia la e charge ai 
e le bank le Credit Union lea o le a teu ai le tatou seleni? 

  Tofa Hon Fonotoe Nuafesili Pierre Lauofo:  Lau Afioga i le Fofoga 
Fetalai….. 
 
  FOFOGA FETALAI:  Malie le sui usufono o lo o saunoa, se i avatu le 
avanoa i le Sui Palemia. 
 
  Tofa Hon Fonotoe Nuafesili Pierre Lauofo:  O le tulaga lea e i ai e 
manatua e le sui usufono o faletupe o lo o i ai faletupe tetele ia, o lo o aiaia i 
lalo o isi Tulafono a le Malo, ma o lo o faapena ona mataitu foi e le tatou 
Faletupe Tutotonu le tulaga o le faatinoga o latou galuega i nonogatupe ma 
tulaga uma faapena. O mea ia o Iuni Faaunetupe, o mea o tamai 
faalapotopotoga laiti, e pei o lea e i ai le Iuni Faaunetupe a nai faiaoga, o mea 
lava foi ia e tua i ai le limavaivai o nai pasene maualalalo e faapena, e le o i ai 
se faamoemoe faapea e matuai maua ai ni polofiti tetele e tele ai ni a latou 
tupe, ae pei o se mea e nono mai tupe ia avatu, pei o se faalapotopotoga 
laitiiti foi lea e tua i ai le limavaivai. E 15 ia Iuni Faaunetupe o lo o i ai i le 
taimi nei, e 15. I lou la talitonuga, a fua i le tatou atunuu, e tele ia Iuni 
Faaunetupe, e moni lava la o lea ua 50 tausaga po o le a le tulaga o le matua 
ua i ai ae 15 Iuni Faaunetupe o lea e active i le taimi nei, ua i ai isi Iuni 
Faaunetupe ua soloia aua ua le o toe active, ioe, o le tulaga la lena pei ona i ai 
i mea o tului ia e aumai i i, ia o tului na e tau o tului maualalo, e le o ni tulaga 
e le faatusatusa foi i ni faletupe tetele ia nai Iuni Faaunetupe nei mo 
Faalapotopotoga laiti a nai tagata faigaluega. 
 
  FOFOGA FETALAI:  Malo faafetai i lau Afioga i le Sui Palemia. Tulai 
mai le sui usufono e faamaea mai le saunoaga. 
 
  Tofa AVEAU TUALA LEPALE NIKO PALAMO:  Faafetai i le 
saunoaga a le Minisita, ia e lagona lava le faanoanoa i le vaai atu i le tele o le 
Tulafono ia ae 15 Iuni, a o lea foi ua saunoa le Minisita e le o se mea taua 
tele. Ae o le a la le mea na ala ai ona fai le Tulafono pe afai e le taua tele? O 
mea nei o Tulafono….. 
 
  Tofa Hon Fonotoe Nuafesili Pierre Lauofo:  Lau Afioga i le Fofoga 
Fetalai, ou te le i fai atu e le taua le Tulafono, a…… 
 
  FOFOGA FETALAI:  Malie le sui usufono, se i tulai atu le Afioga i le Sui 
Palemia. 
 
  Tofa Hon Fonotoe Nuafesili Pierre Lauofo:  E pei ona ou fai atu, e 15 Iuni 
Faaunetupe o lea e active i le taimi nei – ma i lou talitonuga, a fua i tulaga o 
le laitiiti o le faitauaofai o tatou tagata ma tagata o lo o galulue, o le matua 
tele o nei Iuni Faaunetupe e 15. O lea la e manaomia e latou foi i tulaga e le 
gata o sui auai ia ae faapea….e te nono mai tupe pe afai o oe o le sui auai, o 
tulaga na e i ai. 

  O le taua o mea nei, aemaise lava le tulaga o mea o aoga o aoaoga ma mea 
faapea e manaomia ai le nonoina o tupe, o pili aoga o mea laiti faapena, e le 
oo ni nonogatupe i luga i ni tai fia selau afe, o mea laiti. 
 
  FOFOGA FETALAI:  Ia tulai mai le sui usufono mamalu e faaauau le 
saunoaga. 
 
  Tofa AVEAU TUALA LEPALE NIKO PALAMO:  O le 15 o se tamai 
numera e le o se numera tele, e 40,000 le aofai o aiga taitasi i totonu o Samoa, 
e 20,000 loa ia faalapotopotoga o lo o i totonu o Samoa, o le 15 e le o se 
numera tele, afai na o le 15, o le a le mea o le a fai ai lenei mea fou e tele ai 
tupe a le Malo e alu ai ae le faaaoga la le NPF po o le National Bank e ave i 
ai ia vaega ia, o le a le mea o le a fai ai le Tulafono lenei? 
  O lou popolega lau Afioga i le Fofoga Fetalai, o lea e fai mai i i le vaega lea, 
e pule lava po o fea le bank e ave i ai, o lou popolega la lea e i ai i i, o lea fai 
mai e faamama avega, a o lea e silafia lelei e le mamalu o le atunuu, a loan le 
tagata i le bank, e i ai lava interests a le bank e tuu i ai. O le mea lena na ala ai 
ona ou fesili, po o i ai se faamoemoe o le Malo e fai se bank a le Credit 
Union? Aua a fai, manaia, o se mea manaia tele lea atonu e toatele ai tagata e 
o i ai o lea foi e faatino e le…... 
 
  FOFOGA FETALAI:  Malie le sui, se i tulai atu le Afioga i le Sui Palemia. 
 
  Tofa Hon Fonotoe Nuafesili Pierre Lauofo:  Lau Afioga i le Fofoga 
Fetalai, e le faia se bank a ni Credit Union i ni finagalo a le Malo, o Credit 
Union o mea o Faalapotopotoga Tumaoti e pule lava latou, afai e alu alu ae 
finagalo e fai ni a latou bank, o la e i ai le avanoa e i ai le Faletupe Tutotonu e 
ave i ai talosaga o mataupu faapena, ae le faapea e nofo nofo le Malo fai atu i 
le Credit Union e fai se latou faletupe, e le pule atu le Malo i le tulaga lea, o 
le faitalia lava a latou o tagata o lo o i tua o le Private Sector lea e fai a latou 
Iuni Faaunetupe nei. 
 
  FOFOGA FETALAI:  Ia tulai maia le sui usufono, e manatu ua manino 
lou finagalo ma le atugaluga, a o lea ua saunoa malamalama le Afioga i le Sui 
Palemia, e manatu e le i faigofie foi le fefulifuliaiga o le finagalo o le Malo e 
fau se Tulafono, aua e laitiiti laitiiti lava tele, e oo ane i le taimi e faatulaga ai 
i le lumanai, ia ae ua i ai le Tulafono e limataitaiina ai. 
  Tulai mai le sui usufono e faaiu mai le saunoaga. 
 
  Tofa AVEAU TUALA LEPALE NIKO PALAMO:  Lau Afioga i le 
Fofoga Fetalai, e leai, ona o le manatu ona e i ai lava ia vaega nei e tatau ona 
faamalamalama, ia malamalama ai foi matou nei e le malamalama i nei mea o 
Credit Union, aua o lea e fia malamalama, po o o le a le…aua afai o le 
faamalamalamaga lea e fai ai nei faaputugatupe a se faalapotopotoga. 

  A o lea fai mai le Tulafono fai lava e matou a faapea o matou nei e toa 12 ia 
matou o fai se matou faaputugatupe ona ui lea i le Iuni lenei, e tele vaega e ui 
ai ina ia faamaonia ai le matou vaega lenei, ona avatu lea o le matou tupe ia 
outou e teu ae o teu i le bank, a manao la au e tala mai i tua, ia o lea lava e i ai 
faamama avega a le NPF ma isi vaega lea, o le uiga lena o le manatu, a o lea 
e faafofoga mai le atunuu, po o le a le ituaiga faamama avega, afai e teu i le 
bank, o lea e iloa uma lava e tagata le interest a le bank e alu i mea ia o loan. 
Pei o lea e ala ai ona fai atu lou lava manatu vaivai na o au, pe mafai ona e 
toe tagai aua o le Tulafono o le Tulafono a le Malo, e le o se Tulafono a 
tagata ia e manao e fai le latou teugatupe. O lea e ala ai ona ou fesiligia le 
vaega lea, afai e faamama avega, ia fai le faamama avega, aua o lea e silafia e 
lau Afioga i le Minisita, e tatau lava ona tagai i le Tulafono lenei i le vaega 
lea. O le mea foi lea e ala ai ona ou fai atu, a faapea o i ai se faamoemoe e fai 
se bank a le Credit Union e teu ai tupe, o le faamama avega la lena, aua o le a 
ave sao lava ia seleni a tagata nei e members ave i ai i le latou lava bank e 
pule ai lava latou, a o le Tulafono lenei….ma le faaaloalo lava lau Afioga i le 
Fofoga Fetalai. 
 
  Tofa Hon Fonotoe Nuafesili Pierre Lauofo:  Lau Afioga i le Fofoga 
Fetalai, o lea ua faatolu faafa ona fesili le sui usufono lea, pe o i ai se 
faamoemoe e faia se faletupe a le Credit Union? E le o se mea na e tali ai le 
Malo, e sili lou fesili sao i le Credit Union po o i ai se latou faamoemoe e fai 
se latou faletupe, ae le pule le Malo i le Credit Union. Pau le mea o le 
faataatia ma faataoto le Tulafono e puipuia ai ma aiaia ai le faagaoioiga o 
Credit Unions, a o Credit Unions, o le faitalia na o tagata o la e omai latou e 
fai a latou Credit Unions mo Faalapotopotoga. O le sao lena. 
 
  Tofa Levaopolo Talatonu:  Lau Afioga….. 
 
  FOFOGA FETALAI:  Ia se i tuu atu le avanoa i le Afioga i le Minisita mo 
Tupe Maua, tulai mai le Minisita. 
 
  Tofa Hon TUILOMA LAMEKO (Minisita mo Tupe Maua):  Lau Afioga 
i le Fofoga Fetalai faapea foi ia sui usufono mamalu o le Maota, ua ou tulai 
atu foi e fia faaali se manatu i le Tulafono lenei ua tauaaoina nei e le 
Palemene. Ma ou te faapenei atu e matua lagolagoina le Tulafono aemaise 
fesuiaiga o le Tulafono – ma e ou te tautino atu, o se isi lea auala lelei e mafai 
ona faaputuputu ai tupe, aemaise o le tele o vaega ia e i i mo Credit Union, o 
mea o olomatutua ma toeaiina foi nei e maua a latou tupe, ona nonofo lava 
lea o latou ma fai le latou tonu ma faatu ia le latou faalapotopotoga e 
faasaoina ai tupe a latou. Ma e le o se mea fou la le….o lena foi ua sili atu i le 
55 tausaga talu ona fai, toe 15 ia faalapotopotoga lea e i ai, ou te manatu e sili 
mamao atu. A o le mea taua la e i ai, e nofo lava latou ma fai a latou fono, e 
nofo foi latou ma fai le latou pe fia le latou pasene, e i ai foi a latou tulafono 
mo le teuteuina lava ina ia lelei le teuina o latou tupe.  



1440 

17 FEPUARI 2015 
 

Tulafono Tau Faaofi o Iuni Faaunetupe 2014 
– faitauga faalua 

 
  O le mea la lea lau Afioga, e pau lava le mea e tasi i lau Afioga i le Minisita, 
se i toe vaavaai ane lava i i i le vaega lea e taua ai ia le….e faataga ai tamaiti 
laiti ma teineiti laiti, se i toe vaai i ai i le vaega lena pe o sao lau matau agai i 
ai ma toe tilotilo agai i ai i le tulaga, lau Afioga a o le tulaga lava ia i le 
Tulafono, e le o se Tulafono fou nei ma e tele le taimi e mafai ai ona faaaoga 
ia mea ia o Credit Union ia Iuni nei e faasaoina ai ia tupe a tagata, aemaise 
lava ia nai faalapotopotoga laiti e mafai ona….Ou te talitonu foi, e leai se 
mea e taofia ai, a loto lava e fai se latou bank aua o lea ou te faalogologo atu 
o lea e aofia ai se isi Credit Union o Faiaoga, afai e fia selau faiaoga ae i ai 
uma i totonu i ina, e possible lava e latou ona fai ni a latou banking, a o le 
mea sili ona taua, a fesoasoani tele, o le totogiina o pili o tamaiti le isi vaega e 
aupito sili ona faaaoga i ai ia le faalapotopotoga nei. 
  O le mea la lea lau Afioga i le Fofoga Fetalai faapea sui usufono mamalu, e 
faafetai atu ai i lau Afioga i le Minisita, ma e lagolagoina le Tulafono pei ona 
aumai. Ma le faaaloalo. 
 
  FOFOGA FETALAI:  Malo faafetai, faafetai saunoa fesoasoani i lau 
Afioga i le Minisita, ua matua manino ma malamalama le faatulai mai o lenei 
Tulafono. Le sui usufono mo Gagaemauga Nu. 2, tulai mai, ia ma le Afioga 
ia Papalii. 
 
  Tofa LEVAOPOLO TALATONU:  Lau Afioga i le Fofoga Fetalai, ua ou 
tau tulai atu ona ua tau nefunefu foi au i le mataupu, ae sa tau fesili atu i le 
Afioga i le Minisita po o le mea tonu lava lea e fai nei e le Asosi lea o 
Faiaoga, lea pei ua taua mai e le Afioga i le Minisita mo Tupe Maua, ia pei la 
o le tulaga tonu lea ua ou manino i le vaega lea, faafetai. 
 
  FOFOGA FETALAI:  Malo. Papalii, o le avanoa mulimuli. Se i malie 
lava, se i avatu le avanoa i le Palemia ona avatu ai lea….. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le taua ia o le Tulafono lenei, 
o le mea moni lava, e tele lava a tatou faalapotopotoga o teugatupe la e i ai. E 
fai lava sina le tulafonoa. O isi faalapotopotoga pe uma ane ua ave teu tupe i 
le tusitupe a le peresetene. O le taua lena o le Tulafono o lea e faataoto atu ai 
auala e tatau ona faafoe ai i lalo o le Tulafono ia teugatupe. O le tele ia o 
faafitauli e tulai mai ia te au lava ia aemaise lava le Iuni Lakapi, o tupe foi nei 
e avatu i tua i kalapu, ia ua ta te i lava ua tutu isi i luga ua tuli le peresetene ua 
sola ma tupe ai. E le na o kalapu la lakapi, e tele naunau mo faalapotopotoga 
e oo lava foi i teugatupe o mea nei o aoga, o lea foi ua fai ai ia faiga faapitoa 
a le Ofisa o Aoga, se i tau taofiofi ai le mea lea o le faaaoga le tatau o tupe, a 
o i ina foi lea e fai fai oti ai isi Iuni Faaunetupe, o le mea lava lea o le le 
faamaoni o tagata e i ai. 

  O le taua la o le Tulafono lea, lea ua aafia ai le lesitala e tulituliloa ai ia Iuni 
nei ina ia mulimulitai i auala lelei o lea e faataoto atu e puipui ai tupe a tagata 
ma aoaoina ai foi o tatou tagata i tulafono mo le puipuiga o teugatupe, tai pei 
o nei la…e omai tagata e toatolu saini aumai a latou saini, e mafai ona tala i 
tua e le toalua. O le faigofie ia o lena tulafono mo le puipuiga, a o le tele lava 
o teugatupe e taitai lava faatauaso e le peresetene po o le taitaifono, e le tau 
faia na mea o lea ua i ai lau tusitupe e teu ai, e toe sue atu ua uma ona tala 
toatasi e le taitaifono. O le mea la lena o lea e taua ai le….atonu foi o le mea 
lena o lea e faaletonu ai le tele o teugatupe, ona o le Tulafono sa i ai, e fai 
sina updated, o lea ua toe update, a alu atu nei ua faasalalau le Tulafono lea, 
atonu o i, o le a toe tupu ma olaola ai ma omai ai faalapotopotoga o lea e taua 
e le Afioga i le Minisita mo Tupe Maua e le tele o nuu i tua, o lea e fai nai a 
latou mea faapena. O le a le mea e le faaputu ai se tatou tupe, fai se tatou 
tusitupe, ae a alu la faa-Iuni, e i ai le mautinoa o le faaauau, faaauau pea ia 
ma maua ai la nai tului, a o le mea taua o le vaega 65, o latou tupe e maua o 
lea e exempt i lalo o le Tulafono tau Lafoga. A o nisi la teugatupe, e le o i ai 
la se faamalumaluga na, a o le faamalumaluga lea ua i ai i i, e le aafia i ni 
lafoga. O lona uiga foi la afai e fai ni a latou teugatupe ae aafia ai mea 
faapena, ia ona fai lea o le latou talosaga e refund e toe refund a latou seleni 
aua o le tele lava o isi taimi e oo lava i faletupe foi ia latou te le o iloa, o la e 
exempt ia tupe maua a Iuni o faapututupe. 
  Lau Afioga i le Fofoga Fetalai, ia o le toe faaopoopoga atili atu lena o le 
taua o lenei Tulafono. 
 
  FOFOGA FETALAI:  Malo. Ia tulai mai le sui usufono mo Faasaleleaga 
Nu. 2. 
 
  Susuga PAPALII LIO FAAVAIVAIOMANU TAEU MASIPAU 
(Faasaleleaga Nu. 2):  Faafetai i lau Afioga i le Fofoga Fetalai mo le avanoa 
a o le faafofogaaga foi a le Maota. Ia e puupuu foi se manatu i le Tulafono, 
ou te iloa o lea ua manino ma malamalama le folasaga foi a le Afioga i le 
Minisita faapea foi le folasaga a le Taitai o le Malo. Ou te talitonu foi e 
lagolagoina foi e lenei sui usufono le Tulafono, ae pau lava sina mea lea e tau 
vaavaai atu i ai i le agaga o le Tulafono lau Afioga i le Minisita, o le mea lava 
lea o le malosiaga, o lo o i ai le malosiaga o i latou foi lea e teuina ai a latou 
tupe i so o se faletupe, ma teu faafaigaluega foi i so o se faamalumaluga a le 
Malo po o le guarantee a le Malo – ma e le o faapea mai, e pule lava, o le 
faaupuga o le Tulafono lea e tau fai atu ai ia ma teu faafaigaluega e le Unit 
Trust, po o se mea o le agaga lena o le Tulafono ina ia tau fesoasoani mai foi 
nai faalapotopotoga vaivai ma le toaitiiti ia i tulaga o nai tatou faaputugatupe 
ia a le tatou Malo.  
  E pei o le agaga lena o lea ou te tilotilo atu ai i le agaga o le Tulafono Tau 
Faaofi ma le faaupuga o le Tulafono Tau Faaofi, ona e le o faapea mai, po o; 
o lea e faapea mai, ma; ma; ma. O lona uiga la, e aafia uma lava vaega ia. Ma 
le faaaloalo lava. 

  FOFOGA FETALAI:  Malo. O le avanoa mulimuli mo se sui usufono e fia 
saunoa .Tulai mai le sui usufono mo Faleata Sisifo.  
 
  Tofa LEALAILEPULE RIMONI AIAFI:  Faafetai lava i lau Afioga i le 
Fofoga Fetalai mo le avanoa, faafetai foi i le Afioga i le Minisita mo le 
Tulafono Tau Faaofi. O le mea lea ou te fiu e saili lau Afioga, po o fea tonu 
lava vaega o le Tulafono Tau Faaofi lea e sui, aua o lea ua saunoa manino le 
Afioga i le Sui Palemia, o le Tulafono Tau Faaofi na ona faafou, lona uiga e 
pei lava o le fale na ona toe vali ae leai se suiga tele o i ai. Na pau lava suiga 
e lua lea e i ai lau Afioga, na o le suiga o le Resitara, lea sa appoint mai e le 
PSC, lea ua tuu nei i le CEO o le MCIL, ma fees. Ua ova i le 200 pasene le 
siitaga o charges, o fees a nai tagata. Na pau lava na o suiga lea e i lenei 
Tulafono Tau Faaofi.  
 
  FOFOGA FETALAI:  Malie le sui usufono se i tuu atu le avanoa i le Sui 
Palemia. 
 
  Tofa Hon Fonotoe Nuafesili Pierre Lauofo:  Lau Afioga i le Fofoga 
Fetalai, aua a tatou talanoa loa i suiga, o lona uiga o le a tatou toe talanoa i le 
Tulafono tuai, a o le Tulafono Tau Faaofi fou lea tatou te agai ai i luma. E 
faigofie lava la, e tele nai suiga ia e aumai nei, se i avatu se faataitaiga se tasi, 
ua lava se tasi. Ioe. O le Tulafono tuai o lo o i ai nei, a oo ina manaomia le 
de-register pe soloia se Iuni Faaunetupe, o le mea sa i ai e avatu le talosaga e 
auala atu i le Kapeneta e ave i le Ao o le Malo e aumai ai le faatagaga. O le 
tele ia o le galuega o lea mea. Atonu sa lelei i la aso i le 1960. O aso nei, o lea 
ua tuu i le Resitara le malosiaga lena, ona o lea e fesili mai i malosiaga.  
  A o le agaga ma le auau autu, ia faafaigofie ai foi i tagata ona o e nono mai 
tupe. A ave nei i faletupe, o lea tatou te iloa, e fa aso o faatali, lua vaiaso o 
faatali se tali, a o i, afai lava o oe o le sui auai, e faigofie lava ona e alu atu, 
aua o la e silafia e le tou Iuni oe, e faigofie foi i le tulaga o le process foi lea e 
mafai ai ona nono mai sau vaega seleni, aua la le faamoemoe lea e i ai, lea na 
avatu le faataitaiga, o pili aoga o le fanau. Ma o le Iuni aupito tele lava o lo o 
i ai i le taimi nei, toatele, o le Iuni a Faiaoga. O le Iuni lena e active ma ua 
tele tausaga o active pea le Iuni lena. Ma o le auau la o le tatou Tulafono Tau 
Faaofi, toe faafou, toe faaleleia pei ona saunoa le Palemia ma malupuipuia ai 
le tulaga lena o lea tatou te talanoa i seleni, ina ia aua ne i i ai foi le au vaega 
lea le faamaoni, ma o lea foi ua aumai ai ma faasalaga pe afai e alu alu le 
faamaoni tagata nei i totonu o Iuni, e faasala i lalo o le Tulafono Tau Faaofi 
lenei. 
 
  FOFOGA FETALAI:  Malo faafetai. Tulai mai le sui usufono mo Faleata 
Sisifo. 

  Tofa LEALAILEPULE RIMONI AIAFI:  Maimau pe ana onosai laitiiti 
lava le Afioga i le Minisita aua pei ona ou fai atu, na o le lua lava suiga tetele 
ia, o le suiga o le resitala, lea ua fai mai le Tulafono Tau Faaofi e ave sao i le 
Pule o le MCIL ma malosiaga. Vaai e le i uma lau faamatalaga a? Ma le siiga 
la o fees, two hundred plus percent, ova, sii mai le... o le tau lena. A o mea 
nei o le pasene, aua o mea ia e tatau ona sui, sa faapea e sui e le Afioga i le 
Minisita. Sa tatau ona sui le aofai o tagata e amata ai se credit union. Aua o le 
mea na sau ai i le amataga, e 12 tagata. Aisea ua tamau ai i le 12? Tau tuutuu 
ifo i lalo o lea ua amata ona tele tupe a tagata. A toalima tai pei o le Tautua 
lona uiga na o le 12... aua ana 11 nei la matou, e le mafai ona... 
 
  FOFOGA FETALAI:  Malie le sui usufono se i tuu atu le avanoa i le 
Afioga i le Sui Palemia. 
 
  Tofa Hon Fonotoe Nuafesili Pierre Lauofo:  Lau Afioga i le Fofoga 
Fetalai, o lea e fai mai le Tulafono Tau Faaofi, e le itiiti ifo i le 12. O lona 
uiga o lea e mafai lava ona toatele, ma o fees, ou te le iloa la i le saunoaga a 
le sui usufono. O lona uiga o lou finagalo e faaaoga pea fees o le 1960? O lea 
ua tele le suiga o le soifua ua i ai, o lea ua sii i luga le tau o pepa ma mea uma 
ia e fai ai le resitala, o lea foi ua computer le resitala, ua tele mea fou ia ua 
faagaoioi ai aua le puleaina ma le faamalosiaina o le Tulafono Tau Faaofi 
lenei. Ua tatau foi la ona tuutuu ae teisi i luga fees, mo mea e tau o service 
fees.  
 
  Tofa LEALAILEPULE RIMONI AIAFI:  Lau Afioga, o le sii ia o le mea 
e tatau ona fai, aua e fua i le inflation ma le tau o le soifuaga, a o le sii 200 
pasene, e le talia. Leai o le mea lea ou te fai atu ai aua o lea ua saunoa mai le 
Afioga i le Minisita, e le itiiti ifo i le 12. O le mea lea ou te fai atu ai, o le 
Tautua, o lea ua fia fai le credit union na o le 12. A alu ese nei la Levaopolo 
aua o lea ua fia alu ese, e le mafai ona fai se matou credit union. O le uiga o 
lau tala, e pei o au, afai o au ma lou toalua ma le ma fanau e toatolu, e fia fai 
se matou credit union ae na o le toalima matou, aisea le mea e puipuia ai? Fai 
le matou credit union.  
 
  FOFOGA FETALAI:  Malie le sui usufono se i tulai mai le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o se mea e fia faasao. Ia 
manatua foi o mea tau Vaega, e ese lava le Vaega lea a le Faafaletui, ese le au 
Puletua. O lona uiga pe 11 outou, na o se faataitaiga, ae 400 le au Puletua, ae 
o lea la ua ou faalogologo atu nei, e leai foi se Puletua na o le 11, se ua oti 
atoa outou. O le a faapefea nei la ona outou o i le palota na o le 11? 

  E pei o le tulaga lena lea na ou tau tulai atu ai, o le a le musumusuga a Aeau 
lena e fai ane? Ia, fai ma tatou talitalie, o lea sa matou popole lava faapea ai 
ua oo i se 500 outou sui, a o lea faatoa matou iloa nei i le taeao e leai na o le 
toasefulutasi lava. Ua oti atoa, ua leai se Itu Agai e faafeagai ma matou. 
 
  FOFOGA FETALAI:  Faaiu mai le saunoaga toe.... 
 
  Tofa LEALAILEPULE RIMONI AIAFI:  Se lau Afioga faatoa amata 
lota taimi a o lea e te faafofoga mai.... 
 
  FOFOGA FETALAI:  E lua lava suiga ia na e saunoa i ai, ua uma ona e 
faamatalaina. 
 
  Tofa LEALAILEPULE RIMONI AIAFI:  E leai o le uiga o lau tala, ua 
sui le tausaga ua sui le taimi. O le Tulafono Tau Faaofi lea tatou te talanoaina 
i le taimi lenei, ua 55 tausaga talu ai, 1960 na fai ai. Ae sa ou tu atu la e fia 
faafetai i le Afioga i le Sui Palemia aua o lea ua fai mai e taugata fees, o le 
taugata o le faiga o le Tulafono Tau Faaofi lenei. Ou te ofo pe fia se tupe na 
fai ai i le mafiafia, a o le vaega lava e tasi. Fai atu ai foi, aua o lea ua saunoa 
mai na o le 15 credit union lea e i ai, ae leiloa po o se isi fesuiaiga o le 
Tulafono Tau Faaofi leiloa po ua fia faatupulaia le aofai o sui auai. Aua pei 
ona ou talanoa atu, a faapea na o au ma lou toalua ma lau fanau pe o au ma ou 
uso ma ou tuafafine e toalima matou ua tele matou tupe fia fai se matou credit 
union, o le a le mea e taofi ai? 
  Ia, o le isi mea, o lea fai mai e pasene, tasi pasene le interest rate. Faafetai o 
lea e tumau, a o le uiga o lau tala, ona o lea e sau le malosiaga e borrow ai 
mai faletupe. O lona uiga po o fea lava se mea e mafai ona nono mai ai tupe e 
faatele ai le fund. Afai o la e tatala le avanoa e borrow mai ai, e le mafai la 
ona tamau i le pasene le mea e lane atu ai. Sa tatau ona tupu le tupe ma ola. 
Sa tatau ona i ai se fetuunaiga i ina i le vaega lena. Ae ui i lea, leaga o le 
Tulafono Tau Faaofi na ona toe vali faafou a? 
  Ia o lau fautuaga i le Sui Palemia, aumai ni Tulafono Tau Faaofi e i ai ni 
suiga lelei tatou te talanoaina, ae aua le aumaia ni Tulafono Tau Faaofi faafou 
faapea na o le vali. Faafetai lava. Ia manuia le aso. 
 
  FOFOGA FETALAI:  Tulai mai lau Afioga i le Sui Palemia. 
 
  Tofa Hon Fonotoe Nuafesili Pierre Lauofo:  Lau Afioga i le Fofoga 
Fetalai, faafetai atu foi i le saunoaga a le sui usufono mamalu. Pei lava o le 
Tulafono Tau Faaofi na ona toe faafou foi lea i le tulaga ua fai si tuai, ma o lo 
o taofiofi mamau pea i tulaga lava o le faagaoioiga o mea ia o Iuni 
Faaunetupe. A o le tului, tasi lea mea o lo o faapena. E masani ona ou faalogo 
i le sui usufono lea na saunoa nei o faasea i le maualuluga o tului a Faletupe. 
 
 



1445 

17 FEPUARI 2015 
 

Tulafono Tau Faaofi o Iuni Faaunetupe 2014 
– faitauga faalua 

 
O lena e tele lava taimi e maualuluga, o lea la ua aumai i sia foi vaega i nai 
Faalapotopotoga ia, e tasi pasene le tului. Se i silasila la i le maualalalo tele o 
le tului lea e nono ai tupe? O se matuai faamamaavega. Ma ua uma foi ona 
soalaupule uma ma Iuni nei e 15, ma ua autasi lo latou finagalo o le mea lea e 
tatau ona i ai. O lona uiga la, o se Tulafono Tau Faaofi ua sili ona lelei. Ia 
manuia le Fono. 
 
  Tofa Lealailepule Rimoni Aiafi:  E moni lau Afioga e sao le Afioga i le 
Minisita, e oo mai lava le iuga o lenei Palemene o ou i ai, ou te lauga lava i le 
maualuluga o interest rates, pe a ou talanoa lena faa-borrower, tagata foi lea 
nono tupe, ae leaga o lea ua ou talanoa atu faa-credit union a? Ia ita lea e ona 
le credit union. O lona uiga la, e ese foi la le pulou lea ua ou pulou atu ai.  
  Ae toe tasi lava le vaega lea lau Afioga leaga o lea ua pau, o le minor lea ua 
saunoa i ai le Afioga, leaga o lea e sau lava i le Tulafono tuai, e faasa ona e 
Director ae faataga ona e vote i le 16 tausaga. O le uiga la o lau faamatalaga, 
aisea le mea e faasa ai ona avea oe ma Director sei e oo i le 21 tausaga, a o 
lea e faataga ona e palota i le 16 o ou tausaga. Ia manatua e te palota loa, ua 
noanoatia oe i le Tulafono, ua legally a? Ia vaai nai mea na e toe tagai i ai 
Afioga, ia se i toe avatu le tali.  
 
  FOFOGA FETALAI:  Malie le sui usufono se i tali atu le Afioga i le Sui 
Palemia. 
 
  Tofa Hon Fonotoe Nuafesili Pierre Lauofo:  E te manatua foi Lealailepule 
o le tatou tausaga palota lea e i ai o le 21, ia o le mafuaaga lena.  
 
  FOFOGA FETALAI:  Tulai mai le Sui Fofoga Fetalai. 
 
  Tofa AGAFILI PATISELA ETEUATI TOLOVAA (Palauli Sisifo):  
Faafetai mo lou avanoa i lau Afioga i le Fofoga Fetalai. E faatalofa atu foi i le 
tatou Fonotaga.  
  E fia faaalia foi se agaga lagolago i le Tulafono Tau Faaofi lenei. O le 
Numera 12 pei ona taua e se tasi o sui usufono, ou te talitonu lava o se 
numera talafeagai lea, ona o faiga faavae faa-credit union, e le mafai ona sau 
se tagata mai fafo po o tua atu e le o se tagata o le credit union faamaonia sau 
nonogatupe. So o se isi lava e nono tupe i tua atu o le credit union, e tatau 
lava ona faamaonia pe guarantee e tagata i totonu o le credit union. O le 1984 
na ou faigaluega muamua ai i le Faletupe o Atinae, ou te alu atu i le Faletupe 
o Atinae ua faasee atu e le Malo i le Faletupe o Atinae le galuega lenei, ina ia 
taumafai e toe lalaga mai i luga lena vaega taua i lena taimi. O le faamoemoe 
na i ai, ina ia mafai ona galulue faatasi le Faletupe o Atinae faatasi ai ma ana 
paaga i tua ina ia mafai ona faatuina ina ia tele ni credit union ma tau faatea 
atu ai le mea lea o le micro-financing, tamai loans foi nei na o le $500 ae 
omai ai lava tagata ai le Faletupe o Atinae e nono atu e fai ai sefe panikeke 
ma tamai mea faapena. 

  Sa taumafai la i lena vaitaimi ina ia mafai ona tuu atu ai i tua micro-
financing ma le tele ai o galuega, aua o mea nei o small loans i aso la, o le 
matua tele lava o galuega e fai i ai i mea ia o small loans. Ae peitai ane, ua 
alu alu ai, o le tasi la lena credit union matua umi e ola mai i le taimi lenei, o 
le credit union lea a le Faletupe o Atinae.  
  Ma o le tele ia o le aoga o le credit union, e le gata ina aoga i sui auai o le 
credit union, ae faapea foi i le community. E i ai foi tagata sa i ai i totonu o le 
credit union, na matua manuia lava o latou aiga, aua o credit union i le taimi 
lena, o latou insurance, o le insurance mai Amerika. E i ai la tagata Samoa sa 
sui ai le credit union i le taimi lena, sa matuai faamanuiaina lava ina ua 
maliliu, o le tele ia o le faamanuiaga na totogi mai e le credit union a latou 
aitalafu na i ai, ae pei lava e faaluaina pe faatoluina o latou sao i le taimi lena 
e tuuina i o latou aiga, o faletua faapea foi a latou fanau. O lea la ua aumai le 
Tulafono Tau Faaofi fou lea, lau Afioga i le Fofoga Fetalai, faafetai tele lava i 
le Malo faapea lau Afioga i le Minisita. O lea ua toe tau lalaga mai, e le 15 le 
numera sa i ai i aso la, o le matua tele lava o credit unions na i ai.  
  A silasila foi i Amerika, tasi lenei bank aupito tele i Amerika, credit union 
bank. A o tatou lea ua oo i le World Bank, tatou te vaai i ai, e leai lava se isi 
bank i totonu o le World Bank i ona fogafale pe valu ea na o credit union 
banks lava e i ai i totonu i i. O lona uiga, e aoga tele le mea lea. O lea foi e le 
i faatinoina lava le laasaga lea, a faaleagaina se credit union e toe amata mai 
lava i luga i Lana Afioga Mamalu O Le Ao o le Malo lona faasologa e oo mai 
lava i lalo. Faafetai o lea ua tuu i le Resitara. Faafetai o lea ua tuu i le Resitara 
po o le Ofisa Sili o Pulega e faatinoina lea galuega ina ia vave ai. Ae ou te 
talitonu, a mautu credit unions, o le lelei foi lena o le tele o aiga aua e fai lava 
e le credit unions ia ona faiga faavae. 
  I le taimi a o ou i le Development Bank, e mafai ona e loan i le tasi ma le afa 
o lou share. Afai la e $100 lou share la e i ai, e mafai ona e loan i le $150 ae 
faamaonia e tagata foi o le credit union. O lona uiga, o se faiga po o se 
faaunegatupe e sili ona taua ma e aoga tele mo tatou tagata. 
 
  Tofa Lealailepule Rimoni Aiafi:  Lau Afioga i le Fofoga Fetalai.... 
 
  FOFOGA FETALAI:  Malie lava le sui usufono mamalu se i avatu le 
avanoa i le faauilavea a le sui usufono mo Faleata Sisifo. 
 
  Tofa Lealailepule Rimoni Aiafi:  E faamalulu atu lava i le... E taua le 
saunoaga a le sui usufono mo Palauli Sisifo, a o lea ou te fia tuliloaina lau 
saunoaga lea, o lea e faapea mai sa tele credit union a o lea ua toe pau i le 15. 
E pei la o le mea lea na ou talanoa atu ai, pe aisea le mafuaaga, pe le o le 
suiga o le Tulafono lea ua pau ai i lalo, ona sa tele credit union i aso ia, a o 
lea ua tau leai i aso nei. Ma le faaaloalo lava. 
 
  FOFOGA FETALAI:  Tulai mai lau Afioga i le Palemia. 

  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, malo lava i le sui usufono o lo 
o saunoa nei, o le taua ia o lana faasilasilaga lea, e toatele lava latou sa 
faamanuiaina i le tulaga tau insure ina ua maliliu. E mafai lava ona e toe 
faalautele po o i ai pea sootaga ma na foi insure, ae pe mafai ona maua ai ni 
insure e mafai ona tala a o soifua pea le tagata, aua o tatou lava e manao e 
maua a o soifua pea, na i lo le uma atu o le olaga nei ae faatoa maua, ona o ta 
le iloa lea pe fia le mea na maua mai, ae pe i ai se insure faapena o faaauau 
pea, ae pe maua e sui a o la e soifua pea? 
 
  FOFOGA FETALAI:  Tulai mai lau Afioga i le Sui Fofoga Fetalai. 
 
  Tofa AGAFILI PATISELA ETEUATI TOLOVAA:  Faafetai mo le 
faauilavea a le sui usuifono mo Faleata Sisifo faapea foi le faafesili a le 
Afioga i le Palemia. O le tulaga i le pau o credit unions, ia, e le mafai ona ou 
talanoa atu i ai pe aisea. Na pau lava le tulaga ou te mautinoa, pei sa fai i se 
tulaga le aloaia. E i ai isi credit union a isi aiga i le taulaga, e oo mai lava i le 
taimi lenei, o la e matuai malolosi lava, ou te iloa o la e silafia e le sui 
usufono mo Faleata Sisifo. 
  O le saunoaga a le Palemia i le insurance, pau lava le tulaga sa ou iloaina e 
au i le taimi lena, o le faamanuiaga lea sa maua e tagata i le taimi ina ua 
maliliu sui ae o lo o soifua pea o latou faletua po o latou alii ma latou fanau, o 
i ina la sa maua mai ai le faamanuiaga, ona o le taimi lea pei sa taiulu le 
Faletupe o Atinae i credit unions uma lava i Samoa, o i la sa faaulu atu ai le 
vaega lea o le suega o le kamupani Amerika lea e insure uma lava i ai credit 
union, pei lava o atunuu uma lava o le lalolagi, e insure i le kamupani insure 
lea a Amerika. 
  Ae i le faatulai mai o le Tulafono Tau Faaofi, ou te talitonu lava ua 
faafaigofieina ona toe lalaga i luga faaunegatupe nei i Faalapotopotoga ma 
aiga faapea foi i so o se vaega, ae aoga tele i le Tautua le Numera 12 lea, aua 
e le mafai lava ona sau le sui o le isi credit union ona sau lea faamaonia lau 
loan i le isi credit union. Aua a faapea e faaletonu lau nonogatupe, e totogi 
mai lava e le sui lea e i totonu o le credit union lea le nonogatupe. 
  O le manatu lea e lagolagoina ai le Tulafono Tau Faaofi e pei ona faataatia i 
le Laulau a Fono i lenei aso. Faafetai. 
 
  FOFOGA FETALAI:  Malo faafetai. O le a avatu le avanoa mulimuli i le 
sui usufono mo Salega, Afioga Afualo Wood Uti Salele ona avatu ai loa lea o 
le tatou fesili. Tulai mai le sui usufono. 
 
  Afioga AFUALO WOOD UTI SALELE:  Faafetai i lau Afioga i le Fofoga 
Fetalai, faafetai foi i le Afioga i le Sui Palemia mo lenei Tulafono Tau Faaofi 
taua. Masalo o le isi lenei Tulafono Tau Faaofi e avea ma molimau i le agaga 
o le Malo ina ia faamamaavega. 

  O le uiga o lau faamatalaga, ona e agai sao lava lau... i le vaega lea e aveese 
mai ai lafoga mai le Tulafono Tau Faaofi, i le Vaega 65, e le o mafai ai la ona 
ao ni lafoga mo e o lea ua mafai ona faaaoga lenei avanoa e faaputuputu ai foi 
se tamaoaiga e fesoasoani i le tapenaina o mea nei o aiga aemaise foi 
Faalapotopotoga.  
  Na pau lava lau fesili faamolemole lau Afioga i le Sui Palemia, ona a faapea 
o lea o le a avatu tupe o faaunegatupe nei i lalo o credit unions po o iuni laiti 
nei, ona ave lea e teu i faletupe, o la e i ai lafoga e mafai ona ao i lalo o le 
faletupe i le Tulafono lea e taua e tatou o le Tulafono lea o Lafoga mo 
Meatotino po o le Capital Gains Tax. Pe o le a le faasaoga ina ia manaomia, 
aua a faapea e o atu Iuni nei e avatu tupe nei e faafaigaluega, e avatu se 
faamaoniga o lea ua uma ona resitala ina ia aua ne i mafai ona totogi se 
lafoga, aua a faapea o le a le umi lea e faafaigaluega ai i totonu o faletupe nei 
pe a aveese le lafoga. O lona uiga, e ao lava le lafoga i i pe a faafaigaluega e 
faletupe tele nei le tupe lea. E taua tele le vaega lea ina ia mautinoa, aua o lea 
e manino lelei i lalo o le Tulafono Tau Faaofi, e le tatau ona totogiina se 
lafoga. A o le Tulafono Tau Faaofi lava ia, ou te lagolagoina ona o le toe 
teuteuina mo le fesoasoani i le mamalu o le atunuu. Faafetai i lau Afioga i le 
Fofoga Fetalai.  
 
  FOFOGA FETALAI:  Malo faafetai. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, e i ai le fesili lea na aumai, o le 
mataupu o le mataupu tau Matagaluega o Lafoga. O le tulaga masani lava, e 
faigofie atu i le Faletupe ona fai le faiga foi lea e toese lava le lafoga ona ave 
lea i o i le Ofisa o Lafoga. Ae a maea la le tausaga ona fai lea o mea foi nei o 
returns, le au togi lafoga ona ave lea i o o i ina e auala atu ai le latou claims e 
toe faaola mai lafoga ia, lea e lavea ai foi sui o Komiti e tipi faasasao lava 
lafoga mai latou alauni, ae a oo i le faaiuga o le tausaga ona ave lea o tala o 
latou tupe maua i o, ona avatu lea e tau atu ai, o lea ua totogi atu le matou 
lafoga, ae tatau ona toe refund mai lea.  
  Lau Afioga, o lea lava ua uma ona taoto faiga faavae a le tatou Malo ma le 
Matagaluega e faatino ai mea faapena. 
 
  Na faamaonia le lafo ma faitauina le Tulafono Tau Faaofi o Iuni 
Faaunetupe 2014 i lona faitauga faalua. 
 
  FOFOGA FETALAI:  E tusa ai ma le Tulafono Tumau o le a tuuina atu le 
Tulafono Tau Faaofi i le Komiti o Tupe Maua ma Tupe Totogi mo le iloiloina 
ma toe lipoti mai i le Fono Aoao i se Fonotaga o le lumanai. 

  FOFOGA FETALAI:  Mo le silafia e le Palemene o le Tulafono Tau 
Faaofi lenei na faia lona faitauga muamua i le Aso 26 Ianuari 2015.  
  Tulai mai lau Afioga i le Minisita mo Pisinisi, Alamanuia ma Leipa po o lau 
Afioga i le Sui Palemia. 
 
  Tofa Hon FONOTOE NUAFESILI PIERRE LAUOFO:  Faafetai i lau 
Afioga i le Fofoga Fetalai. Ou te tulai atu e faatu le lafo,   Ina ia faitauina nei 
le Tulafono Tau Faaofi o Tulaga Tagatanuu i le Teufaafaigaluegaina o Tupe 
mai Fafo 2014 i lona faitauga faalua ma ou te fia tautala faamalamalama i 
ai. 
 
  Faaluaina e le Minisita mo Galuega Tau Alamanuia ma Atinae a le Malo, 
Minisita mo Fesootaiga ma Faamatalaga Tekonolosi ma le Minisita mo Tina 
ma Tamaitai, Atinae o Nuu ma Afioaga ma Agafesootai. 
 
  FOFOGA FETALAI:  Tulai mai lau Afioga i le Sui Palemia e saunoa 
faamalamalama i le Tulafono Tau Faaofi. 
 
  Tofa Hon FONOTOE NUAFESILI PIERRE LAUOFO:  Faafetai i lau 
Afioga i le Fofoga Fetalai. O lenei Tulafono Tau Faaofi ua tuuina mai e le 
tatou Malo i luga o se talitonuga o se Tulafono Tau Faaofi e lelei mo le 
atunuu. Sa tofia e le Malo se Komiti e latou te silasila i se Tulafono Tau 
Faaofi faapenei, ma o lea Komiti sa ave foi i ai le faatonuga e tusa ai ma le 
galuega e moomia. O le silasila totoa, fai sailiiliga ma suesuega ma saunia ma 
tapena se Tulafono Tau Faaofi. O lea la e i ai le Tulafono Tau Faaofi e pei 
ona faataoto nei i le Laulau a Fono. 
  O le Tulafono Tau Faaofi lenei lau Afioga, ia, o lo o faataoto ai se 
polokalame mo tagata so o se isi lava atunuu ua i ai se finagalo e 
faafaigaluega tupe po o ni ana seleni i totonu o le atunuu e ala lea i le faatuina 
o ni atinae po o ni pisinisi ua manatu le Malo o pisinisi o lo o moomia mo le 
atiaeina o le atunuu. 
  Ae ou te le i agai la ou te talanoa i le Tulafono Tau Faaofi, e muamua ona 
ou faapea atu, o lea lava o lo o maua avanoa i lalo o le Tulafono o lo o i ai 
nei, e pei ona silafia e le tau faaleoina lea tulaga, o lea lava o lo o i ai le 
aufaipisinisi ua agai mai totonu o le atunuu ma faatuina a latou pisinisi po o 
atinae i lalo o tulaga o lo o i ai fesoasoani a le tatou Malo. O lena Tulafono o 
lo o i ai nei o lo o maua ai foi pemita nofomau mo se vaitaimi. I le taimi nei 
la i le tatou Tulafono o lo o i ai a ausia le lima tausaga o e nofomau i inei po o 
i ai foi sou pemita nofomau ma faafaigaluega ni au tupe pe fai foi sau atinae 
po o se pisinisi, ona e agavaa lea e te talosaga mo se... ia avea oe ma 
tagatanuu Samoa, po o se faaupuga faigofie, o se sitiseni Samoa. E i ai la mea 
tetele e lua sa silasila i ai le Komiti, le Komiti lea sa tofia e le Malo ina ia 
silasila mo le faatuina o se polokalame faapea i Samoa nei.  

  O le mea muamua lava sa silasila i ni auala e faatosina ai tagata ia po o ni 
kamupani po o ni pisinisi tetele i fafo e omai i totonu o le atunuu e faatuina ai 
latou pisinisi.  
  Ia e le o se mea fou lea mea, ae na pau lava le mea, o le tuufaatasiga o le 
polokalame fou lenei, o lea ua tuufaatasi i lalo o le Tulafono Tau Faaofi lenei. 
Ia manatua, o lea lava e i ai isi kamupani ua leva ona i totonu o Samoa nei, 
lea e i ai le faataitaiga, o le Yazaki, tasi lea kamupani ua leva foi ona i i nei 
ma nai isi kamupani o lo o faapena ona i totonu o Samoa i le taimi nei. 
  O le isi mea sa silasila i ai le tatou Komiti, o ni faamanuiaga e maua mai 
pisinisi nei pe a omai totonu tagata nei e tau o foreign investors. O a 
famanuiaga a le atunuu e maua ai, o mea ia sa silasila i ai, sa silasila foi i itu 
uma, i ni itu lelei ma ni itu faale lelei, po o a foi ni itu e atugalu ai i le tulaga o 
le silasila a le Malo ona fuafua lea i ni itu e lelei ai le polokalame lenei ma 
manuia ai le atunuu. Sa silasila foi pe i ai ni itu e lelei ai pe tulai mai ai foi ni 
fafitauli. O lona uiga, e leai lava se tulimanu o lenei polokalame e le i silasila 
i ai le tatou komiti. O le Komiti lenei sa tofia e le tatou Malo, sa tofia i ai 
Ofisa Sili o Pulega, Matagaluega o lo o nafa tonu ma tulaga tau pisinisi, tupe 
ma le tamaoaiga o le atunuu. Sa silasila foi le Komiti po o a ni puipuiga, a o a 
ni puipuiga e tatau ona tuu i totonu o le Tulafono Tau Faaofi ma le 
polokalame lenei ina ia puipuia ai tatou, aua e pei o le taunuuga lava foi lea o 
le polokalame pe a finagalo i ai le faipisini e sau i Samoa, o le agavaa e 
talosaga mo se sitiseni Samoa pe avea ia ma tagatanuu o Samoa.  
  O lona uiga, e silasila foi le Komiti i le tulaga o le puipuiga ma le 
faatumauina o le taua o le sitiseni Samoa ma le tulaga o le mamalu ma le 
puipuiga malu o tusifolau Samoa, aua a sitiseni le tagata, ua agavaa foi e 
maua le tusifolau Samoa. O vaega uma ia na oo i ai le silasila a le Komiti. E 
leai lava se tulaga e le i oooo i ai sailiiliga, ona faasolosolo ai lea faapena ma 
silasila i se tulaga e faatu ai se Komiti faapitoa i totonu o le polokalame, e ese 
mai ma le Komiti o Tapenaga lea ou te talanoa atu ai, a o se Komiti faapitoa i 
totonu o le polokalame e matua mataitu ma iloilo lelei talosaga a i latou nei 
mai fafo ina ia mautinoa e leai ni faafitauli po o ni tulaga vevesi e ono tulai 
mai pe a faapea e maua le avanoa i lalo o le polokalame lenei. O lona uiga o 
lea sa silasila foi le Komiti i se institutional framework e pulea ai le scheme 
po o le polokalame lea e i totonu o le Tulafono Tau Faaofi lenei, po o le 
polokalame pei ona faataoto mai totonu o le Tulafono Tau Faaofi ma ou te oo 
atu i ai i se taimi. 
  O le Tulafono ma le polokalame o lo o aumai totonu, e le faapea o se 
polokalame na faafuaveta, e leai, na tofi lelei Komiti ma silasila lelei i vaega 
eseese. Silasila i fafo i polokalame i fafo, aua e le o se faiga fou lea 
polokalame, e tele foi atunuu o le lalolagi o lo o i ai polokalame faapenei. Sa 
asiasi foi ma silasila i le tulaga o Tulafono o lo o faavae ai na polokalame ma 
tau fuafua se polokalame talafeagai mo tatou i Samoa nei. 

  O lona uiga e le faapea o se mea ua faafuasei ona faatuina po o se Tulafono 
Tau Faaofi ua faafuasei, pe taumafai foi e faatuina i se taimi le mautinoa. O le 
faatalanoaina o le Tulafono Tau Faaofi lenei, masalo o le lona fa ai lenei o 
tapenaga na fai. O lona uiga po o le lona fa ai lenei o draft. Na tusi muamua 
lava le isi draft, ona faatalanoa lea. O le faatalanoaga sa faatalanoa ma le 
vaega o le aufaipisinisi. Sa aoao mai manogi ma sa aoao mai o latou fnagalo. 
E tele manatu lelei sa faaalia ma faamaumau i lalo, ma toe silasila le Komiti i 
le Tulafono toe fai ai isi Teuteuga ma isi Teuteuga. Sa faatalatalanoa foi ma 
tagata lautele o le atunuu le Tulafono Tau Faaofi lenei. Sa faapena foi ona 
faamaumau finagalo faaalia o tagata lautele o le atunuu faapea foi paaga. O 
paaga a le Malo po o stakeholders ma i latou o lo o faapea foi ona aafia i lenei 
Tulafono Tau Faaofi. Sa faapena foi ona faatalatalanoaina ma i latou lava e 
aafia i lenei mataupu.  
  Ma o le toatele foi la o atunuu o le lalolagi o lo o i ai nei polokalame, o lo o 
manuia ai foi na atunuu. E le faapea o i ai ni mea o faaletonu aua atonu e i ai 
lava faafitauli aua e leai lava se mea e atoatoa. Ae e i ai foi faamanuiaga 
tetele ua maua e isi atunuu o le lalolagi o lo o i ai polokalame faapenei. E i ai 
foi le polokalame faapea a le atunuu o Amerika, o Kanata, Ausetalia, Niu Sila 
ma le tele o isi atunuu o le lalolagi e oo lava ia Fiti, e i ai foi le latou 
polokalame faapea. O lona uiga o la foi e manuia ai na atunuu.  
  O le mea la lea o lo o silasila totoa i ai le Komiti ma le Malo, ma ua manatu 
le Malo e tatau ona fai se tatou polokalame faapea. E tolu lava la sini autu o 
lo o aumai i totonu o le polokalame lenei.  
  O le sini autu muamua, o le faatosinaina mai o pisinisi mai fafo po o tagata 
faipisinisi, foreign investors. E omai e aumai seleni e faafaigaluega i totonu o 
le atunuu ma faatuina i totonu o le atunuu a latou atinae. O atinae ua manatu 
le Malo o lo o manaomia e tatou, e i ai le lisi o atinae eseese lena o lo o lisi 
atu i le pepa o faamatalaga o lo o i tua o le Tulafono. O lona uiga e faatosina 
mai foreign investors, generating investment i totonu o le atunuu.  
  O lona lua, iamaua ai galuega. O lea foi e le i leva ona maea atu faauuga o 
aoga. O le toatele ia o fanau aoga o lo o tau saili ni galuega. O lona uiga o le 
tasi lea o sini autu o le Tulafono Tau Faaofi lenei aua ou te masalo o le sini 
autu sili lea ona taua i sini autu nei e tolu, o le job creation, o le maua ai o 
galuega i pisinisi ma falegaosi oloa. A o atinae e faatuina i totonu o le atunuu, 
e auala mai i lalo o le tatou polokalame lenei.  
  O le sini autu lona tolu, o le siitia ai lea o le ola ma le atinae au i luma o le 
tamaoaiga o le atunuu. O le siitia lea o le lelei o le tamaoaiga o le atunuu, 
sustainable growth and development of our economy. O mea ia e tolu e ao 
ona silasila i ai le Malo, e pei e faavae ai lea vaega o le tatou polokalame.  
  Lau Afioga i le Fofoga Fetalai, e pei lava ona ou fai atu, ua tele lava 
tusitusiga, o upu ma tala tau faafefe ua faalele e tusa ai ma lenei Tulafono, ae 
e pei ona ou fai atu e leai lava se mea e popole ai. E leai lava se mea e 
faapopoleina ai fua le atunuu i le Tulafono Tau Faaofi lenei aua o le upu 
moni, ua malamalama lelei le Malo i tulaga uma ia na sailiili i ai.  

  Ua malamalama lelei le Malo e pei ona ou fai atu i le taua, o le avea o tagata 
ma tagatanuu, o lona uiga o sitiseni Samoa. E taua, e malamalama i le taua o 
a tatou Tusifolau. O mea ia tatou te puipui i ai, o mea ia tatou te faamamalu i 
ai aua o meatotino a tatou uma o Samoa. O upu ia e faalele nei faapea o le a 
faatau Tusifolau ma faatau sitiseni, ou te talitonu o se faamatalaga e le 
faavaea ma o ni faamatalaga tau faafefe. O faamatalaga e tau faaleaga ai le 
polokalame, a o se polokalame taua ma e aoga. E aoga mo le atunuu aua e 
leai se Tusifolau o le atunuu e faatauina fua i isi tagata.  
  O lena e manino ma malamalama, o lo o i ai a tatou Tulafono e sa taputapu 
ai ona faatau Tusifolau. E molia ai oe i le Tulafono.  
  O le Tulafono Tau Faaofi lenei e leai ma se mea o fai mai ai e faatau se 
Tusifolau. E malamalama lelei i le faagasologa o le polokalame. O le 
polokalame lea e faataoto mai i totonu o le Tulafono Tau Faaofi lenei, e leai 
se mea faapena. E manumanu foi le Malo ia tatou foi sitiseni aua ia manatua 
ma e faamanatu atu, o matou foi o isi sitiseni Samoa. E leai se mea o le a 
omai ai fua le Malo e fai se Tulafono e faaleaga ai nei mea uma, ae na o le 
Tulafono e siitia ai le lelei o le tamaoaiga ma maua ai galuega ma manuia ai 
le atunuu.  
  Lau Afioga i le Fofoga Fetalai, o upu ia e faalele e pei e faatupu ai se lagona 
fevaevaeai o nisi o tagata, ae e leai se mea faapena. O upu lava ia o lea e 
faalele nei, ae e le taunuu i se taunuuga faapena le polokalame lenei. E 
faasolosolo atu pea lau faamatalaga e tusa ai ma le tatou polokalame fou 
lenei.  
  A silasila lau Afioga i le Fofoga Fetalai, e pei ona ou taumafai atu. E leai 
lava se eseesega tele ma le tulaga o lo o i ai le tatou Tulafono, ona pau le mea 
ua sili ma lelei ona ua faatulai mai se polokalame e auala mai i tagata 
faipisinisi e mafai ona mataitu e le Malo, e mafai ona malupuipuia tulaga uma 
i le silasila a le Malo ma faataoto i lalo auala eseese e faagaoioi ai pisinisi i le 
taimi e tasi, e maua ai galuega ma fiafia ma manuia ai le atunuu. So o se 
tagata lava e agavaa i le Tulafono lenei. O lea foi e tele isi upu faasalalau solo 
ma faalele e faapea ua tau ai fua isi ituaiga tagata, ae e leai, o le Tulafono Tau 
Faaofi e le faapea o faapitoa mo se ituaiga tagata. So o se isi lava mai fafo e 
faipisinisi, e aumai le talosaga i totonu ave i le Komiti, ona lauliliu lea e le 
Komiti o le talosaga. E le faigofie foi la le tulaga i le faagasologa o le iloiloga 
o le talosaga. O le process lea e i totonu i inei, e matua mataitu, silasila ma 
iloilo lelei e le Komiti, ona faagasolo lea ma avatu i le Kapeneta. E silasila foi 
i ai le tatou Malo po o ua lelei tulaga uma pe agavaa le ua talosaga mo se 
avanoa i lalo o le tatou polokalame lenei.  
  O lo o tele isi ituaiga pisinisi ia e i lalo e tau o qualify investment, o ituaiga 
pisinisi ia e mafai ona agavaa i ai. E pei la o le faatuina o nofoaga mo e 
tafafao maimoa mai i Samoa. E tasi lea pisinisi o lo o ave i ai le lagolago 
malosi a le tatou Malo aua e lelei le tupe maua lea e maua e le tatou atunuu, 
lelei le fesoasoani lea e maua mai i ina mo le tamaoaiga o le atunuu. A 
silasila foi i na ituaiga pisinisi e matautia le lelei o le manuia lea e i ai le 
atunuu.  

  Se i ou toe foi lava la i le Komiti lea e i totonu o le polokalame lea e ave i ai 
talosaga a i latou e fia omai i Samoa nei. O le Komiti lena o lea e taua o le 
Citizenship Investment Committee. O sui o lena Komiti o lo o ua i ai Ofisa 
Sili o Matagaluega a le Malo aua ua i ai o latou tomai e sailiili ma suesue 
lelei ai tagata o lo o talosaga mai, ma ua malamalama lelei foi i polokalame 
faapenei ona o la e fai e isi atunuu. Ua silafia lelei foi e i latou le faagasologa 
o le tulaga e tatau ona i ai. 
  O le latou matafaioi lea, e iloilo maeaea ma silasila po o le a le tulaga e tatau 
ona i ai se faaiuga,  ma ni fautuaga e fautua ai  le Minisita faapea foi ma le 
Malo po o le Kapeneta. A faapea la e fai se iloiloga ae uma ane ae e teena le 
talosaga, o la foi e i ai le avanoa e mafai ai ona toe apili le tagata lea e 
talosaga pe afai lava o naunau e faatu pe faafaigaluega ana tupe i totonu o le 
tatou atunuu. O a la agavaa o kamupani, po o le tagata talosaga? O lea e 
faataoto mai i le Tulafono Tau Faaofi agavaa, ma e talitonu o nei agavaa o ni 
agavaa lava e tatau ona i ai i totonu o le Tulafono. O agavaa la nei e silasila 
lelei i ai sui uma o le Komiti o Ofisa Sili o Matagaluega lea e toai i ai le 
talosaga. O le Komiti o lauia, o lauia ia a le Malo, e malamalama uma i tulaga 
o mea nei ma polokalame faapenei.  
  O le isi agavaa e tatau ona matua faataoto mai se fuafuaga faataatia po o le 
investment plan, silasila la i ai i tulaga ia. O le investment plan e i ai uma lava 
i totonu fuafuaga o le atinae lea o le a faatu i totonu o le atunuu. O le tele ia o 
ituaiga atinae o investment plan ma tulaga uma o le tagata lava ia, lipoti a 
leoleo, lipoti a le falemai aua e tatau ona suesue uma mea na. E tatau foi ona 
aumai ana financial statements o ana pisinisi la e fai i fafo aua e tatau ona 
sailiili tulaga faapena. Aua e sailiili pe na molia i se solitulafono, se 
solitulafono matuia aua e i ai foi isi tagata e omai, ae te i ua omai o ni tagata 
faatupu faalavelave. A o le a maua uma lava i le Komiti lea ma e leai ma se 
mea e sao i ina, o lea e sailiili ma suesue.  
  Lau Afioga i le Fofoga Fetalai, ae ou te le i agai tele atu i le isi vaega lena, o 
lea e pei e,….o lau faalogo foi i le tele o nei mau tala faalele e pei e foliga 
mai e tasi lava le sitiseni, na o le sitiseni Samoa pe a e soifua pe e te fanau i 
Samoa. A o lea e pei o le a faapipii atu i ai ma le isi sitiseni lea. O le mea la 
lea e sili pe a ou tautala i ituaiga sitiseni ma auala e maua ai sitiseni.  
  O le sitiseni muamua….. 
 
 

TOLOPOINA 
 

  FOFOGA FETALAI:  Ua ou vaelupeina le saunoaga a lau Afioga i le Sui 
Palemia. E manatu o lo o taatia i lagatonu le faamalamalamaga ma ua manatu 
foi o lea ua logona le Maota ma saō ona o le matagofie o lau folasaga. Ae 
paga lea ua tatou taunuu i le taimi malolo ma le pisapisao o Palusalue, ona ou 
manatu ai lea ua tatau ona fai se tatou malologa. Ua tatau ona vavae foe se i 
tatou talia taeaoaena toe maua foi le malosi faafouina, ona toe faaauau lea o 
lau folasaga matagofie a o faafogafoga pea le Maota i lenei Tulafono Tau 
Faaofi. 

  O lo o faafofoga mai foi lo tatou atunuu, o le talitonuga lava ia, a manino le 
mata o le vai ua toa foi le tai leaga o lea e agai mai foi le Itu Agai e fai mai 
foi le latou pitolaau. E taua ona o lea ua ou vaai atu ua leva ona sauni meatau 
o le taua, ae sauni lelei aua e umi le aso a taeao aua masalo e lelei foi 
taualumaga o le tatou Fonotaga a taeao, ona avatu lea o le avanoa aua le 
soalaupuleina o le tatou mataupu.  
  E momoli atu le agaga faafetai tele i lenei aso i le paia ma le mamalu o le 
tatou Maota Fono. Ou te talitonu o lea ua tini tauao ma ua taulelei le tatou 
Fonotaga ona o le felagolagomai o lo outou paia ma lo outou mamalu. E ui 
lava ina ou faatalauula atu ma talosaga atu i le taeao analeila ina ia lavapapale 
lo tatou Maota, o lo tatou aso muamua lenei i le suiga o le tatou Maota Fono, 
ae e talitonu o lea ua tatou faataitai i lenei aso. O le aso a taeao e talitonu o le 
a le toe i ai se mea e toe faaletonu. O le a taumafai foi le Failautusi o le Fono 
i tulaga i faiga faatekonolosi ma mea faigaluega o lena ua tufatufa atu uma i 
luga o a outou laulau, o microphones o earphones ma mea uma, a i ai lava se 
mea o fia fesiligia, o lea o lo o alaala atu i le itu lea le tatou aufaigaluega atoa, 
ua lava tapena aua le latou auaunaga masani. A o le talitonuga ma le 
faamoemoe ia taoto i lagatonu ma sagatonu lau o le fo i le faagasologa o a 
tatou galuega.  
  E faafetai atu mo le tatou galuega o lenei aso, e talitonu le faamoemoe ua 
tatou laasia le afa o le tatou galuega. Ua toe lua a tatou Tulafono a o lea ua 
tolu i le Tulafono taua o lo o talifuaitau i ai le Afioga i le Sui Palemia. 
Faafetai atu foi i le paia ma le mamalu mai le taeao analeila i Ofisa Sili o 
Matagaluega a le Malo, Faalapotopotoga Tumaoti aemaise foi o alo ma fanau 
sa tatou mafuta. Tau ina ia i ai se aoga ma se ai aua le masii mai aua le 
maitauina o tu ma aga a le Maota aua lo latou ola aoaoina mo le lumanai.  
  E faafetai atu foi Samoa mo lenei aso i le tapuai mai a o alofaia lau 
Palemene. Ia tui mai pea le mulipapaga ma talosia le alofaiva mo le aso a 
taeao ina ia faataunuuina ai a tatou polokalame masani.  
  Ou te talosaga atu i le Komiti o Galuega, Tulafono Tumau a le Maota ma 
Mataupu tau Faiga Palota, e fia usuia le tatou Fonotaga ona o se tasi o 
Tulafono taua, le tatou Tulafono o Faiga Palota e fia fai i ai se tatou faaiuga i 
le aso lenei ona tuu mai foi lea i totonu o le Fonotaga lenei. E taua le tatou 
Tulafono lea. E tatau ona tatou faia se faaiuga ona ua lalata foi le vaivaa i 
faiga filifiliga a le atunuu ma e tatau ona faamanino ma faatulaga le Tulafono 
lea i le mea e tatau ona i ai, ona faagasolo ai lea o tapenaga a le Ofisa o Faiga 
Palota, aemaise o tatou uma aua o le Tulafono lenei e aafia uma ai tatou, e 
matimati ai ma tapenapena le sui mamalu ia ma le itumalo, aemaise o 
tapenaga a le Ofisa ina ia taatia i lagatonu tapenaga o lenei Tulafono.  
  A o le i malolo le Fonotaga, ou te tapa le susuga i le Faafeagaiga a le tatou 
Maota nei, Tapuai Toese, tulai mai e aumai le feau faaiu o le aso. 
 
 
  Na motusia Felafolafoaiga ina ua tolopo Taualumaga a le Fono Aoao i le 
itula e 1:05 i le aoauli seia aulia le itula e 9:00 i le taeao o le Aso Lulu 18 
Fepuari 2015. 


